
P R O C E S V E R B A L 
NGA MBLEDHJA E RREGULLT E KUVENDIT TË KOMUNËS SË VUSHTRRISË,  

MBAJTUR MË: 30 KORRIK 2026 
 

Mbledhja është mbajtur në sallën e ”Kuvendit të Komunës së Vushtrrisë dhe filloi në orën 10:20.  
Në këtë mbledhje ishin të pranishëm anëtarët e Kuvendit të Komunës së Vushtrrisë: Behar 
Duraku,Berat Sadikum, Betim Grabanica, Blerina Shala, Diellza Pllana, Drita Dibrani, Edmond 
Hyseni, Fakete Dushi, Fatmire Cecelia, Fidan Bejta, Gentiana Rama, Gresa Muli, Hava Mlinaku, 
Isak Uka, Kushtrim Hyseni, Kushtrim Veseli, Leonora Gërguri, Mek Selaci, Melihate Basholli-
Latifi, Mensur Kastrati, Mentor Hasani, Nasuf Aliu, Pllumb Maliqi, Ramadan Parduzi, Refik 
Maloku, Rrahim Ajeti, Stefan Markovic, Xhon Gubetini dheYmer Haradinaj. 
 
Munguan: Mentor Ferizi dhe Vlerë Tahiri. 
 
Të pranishëm në këtë mbledhje ishin edhe Kryetari i komunës z. Ferit Idrizi, përfaqësuesit e 
MAPL-së, përfaqësuesi i KFOR-it, përfaqësuesi i OSBE-së, përfaqësues të mediave të shkruara 
dhe elektronike, përfaqësues të shoqërisë civile.  
 
Mbledhjen e hapi dhe e kryesoi Melihate Basholli-Latifi, - Kryesuese e Kuvendit, e cila konstatoi 
se në sallë janë prezentë 29 anëtarë të kuvendit, kuorum i plotë për zhvillimin e punimeve të 
mbledhjes plenare dhe për marrje të vendimeve të plotfuqishme, andaj procedoi me rendin e ditës.  
 
Melihate Basholli-Latifi, kryesuese e kuvendit-pasi konstatoi kuorumin, ceku se materialet për 
të gjitha pikat e rendit të ditës janë dorëzuar sipas afateve ligjore, andaj procedoi me rendin e punës 
sipas rregullores së punës së kuvendit.  
Berat Sadiku, anëtar i kuvendit- pasi i përshëndeti gjithë të pranishmit deklaroi: Jemi sot këtu 
për të ngritur dy çështje për të cilat, natyrisht, përgjigjet i presim nga Kryetari i komunës. Po flas 
në cilësinë e shefit të grupit kuvendar të LDK-së dhe dëshiroj të ngre dy shqetësime që i 
konsiderojmë të rëndësishme. Çështja e parë ka të bëjë me një shqetësim për të cilin ditëve të 
fundit kemi pasur reagime të shumta, qoftë në rrjetet sociale, qoftë nga shoqëria civile dhe qytetarë 
të ndryshëm. Si përfaqësues të qytetarëve në këtë Kuvend, konsiderojmë se është detyrë e jona t’i 

adresojmë këto shqetësime dhe të kërkojmë përgjigjje institucionale. Në të njëjtën kohë, kemi 
pasur edhe një reagim nga Këshilli i Bashkësisë Islame në Vushtrri. Bëhet fjalë për iniciativën për 
ndërtimin e një kishe katolike në Komunën e Vushtrrisë, përkatësisht në fshatin Zagori. Jemi 
dëshmitarë se në këtë fshat aktualisht nuk jeton asnjë banor, ndërsa në fshatrat përreth jetojnë 

kryesisht banorë të komunitetit musliman. Në bazë të reagimeve që kemi parë edhe Këshilli i 
Bashkësisë Islame ka kërkuar transparencë nga komuna. Konsiderojmë se kjo është një kërkesë 
legjitime dhe të njëjtën kërkesë e kemi edhe ne si përfaqësues të qytetarëve dhe anëtarë të këtij 
Kuvendi. Prandaj, Kryetar, na intereson të dimë nëse për këtë iniciativë ekziston një kërkesë 
zyrtare për leje ndërtimore për ndërtimin e këtij objekti fetar, apo nëse po tentohet që një objekt i 
tillë të ndërtohet pa leje?! Ajo që kërkojmë ne si anëtarë të Kuvendit Komunal, është që ligji të 
respektohet në përpikëri dhe në mënyrë të barabartë për të gjithë. Natyrisht, ne nuk jemi kundër 
ndërtimit të objekteve fetare. Përkundrazi, e drejta për ushtrimin e besimit dhe ndërtimin e 
objekteve fetare duhet të respektohet. Mirëpo, në këtë rast shtrohet një pyetje e arsyeshme: kujt do 
t’i shërbejë ky objekt fetar në fshatin Zagori, ku aktualisht nuk ka asnjë banor? Po ashtu, jemi 
dëshmitarë se në rrjetet sociale një person nga fshati Maxhunaj ka bërë një numër të madh 
postimesh që, sipas përmbajtjes së tyre, përmbajnë gjuhë të urrejtjes dhe nxitje të dhunës. Mendoj 
se kjo është një çështje që nuk duhet ta anashkalojmë. Do të ishte mirë që Kuvendi Komunal, si 
institucion që përfaqëson të gjithë qytetarët, të dalë me një deklaratë të përbashkët kundër gjuhës 
së urrejtjes, gjuhës përçarëse dhe çdo forme të nxitjes së konfliktit ndërfetar. Kosova, populli 
shqiptar dhe në veçanti Vushtrria janë të njohur për traditën e bashkëjetesës ndërfetare ndër shekuj. 
Prandaj, duhet të bëjmë gjithçka që kjo traditë të ruhet dhe të forcohet. Në këtë drejtim, kërkoj nga 
të gjithë shefat e grupeve kuvendare që të shqyrtojmë mundësinë për të dalë me një deklaratë të 
përbashkët kundër gjuhës së urrejtjes, përçarjes ndërfetare dhe çdo forme të nxitjes së dhunës. 
Çështja e dytë që dëshiroj ta ngre, Kryetar, ka të bëjë me një premtim që është dhënë gjatë 
fushatave zgjedhore, si në vitin 2021, ashtu edhe në vitin 2025. Bëhet fjalë për kyçjen në rrugën 
magjistrale, afër restorant “Prestige”, në drejtim të rrugës Shotë-Galica. Besoj se e keni të qartë 
për cilin segment rrugor bëhet fjalë. Dje kemi pasur edhe një reagim nga një portal, por 
njëkohësisht kemi marrë shqetësime edhe nga qytetarët e asaj zone. Kryetar, premtimet që janë 
dhënë para qytetarëve duhet të mbahen. E dimë dhe e kuptojmë se komuna jonë përballet me 
vështirësi buxhetore dhe se jo çdo projekt mund të realizohet menjëherë. Por një vonesë prej një 
viti apo, në raste të jashtëzakonshme dy vitesh, mund të jetë e kuptueshme. Mirëpo, tani jemi në 
vitin e pestë dhe mendoj se për këtë problem është dashur të gjendet një zgjidhje shumë më herët. 
Sipas informatave që kemi, KRU-ja ka dalë në terren dhe është e gatshme t’i përfundojë punët që 

janë në kompetencën e saj. Po ashtu edhe gjeodetët nga Drejtoria e Kadastrit kanë dalë në terren 
dhe kanë konstatuar se ekziston pronë e mjaftueshme komunale. Prandaj, nëse këto informacione 
janë të sakta, atëherë një problem i tillë mund të zgjidhet nëse ekziston vullneti institucional dhe 
bashkëpunimi ndërmjet institucioneve përkatëse. Këto ishin dy çështjet që dëshiroja t’i ngritja në 
emër të grupit kuvendar të LDK-së. 
Refik Maloku, anëtar i kuvendit- pasi i përshëndeti gjithë të pranishmit në adresimin e tij para 
kuvendit deklaroi: se ka disa çështje që dëshiron t’i ngrit në mbledhjen plenare të kuvendit. Çështja 
e parë ka të bëjë me ndërtimin e kompleksit prapa Kompleksit Diari. Shpesh jemi kritikuar se po i 
pengojmë bizneset, mirëpo kjo nuk është e vërtetë. Ne jemi për krijimin e kushteve për zhvillimin 
e bizneseve, por jo për krijimin e favoreve për individë apo kompani të caktuara. Siç e dini, 
ekziston edhe një peticion i banorëve të Kompleksit Diari lidhur me këtë çështje. Prandaj, kemi 
disa pyetje konkrete: 

 A është kjo parcelë pjesë e planit zhvillimor të komunës dhe a është paraparë për ndërtim? 
 A është lëshuar leja ndërtimore? 
 A është marrë pëlqimi përkatës për shndërrimin e tokës bujqësore në tokë ndërtimore? 
 A është i kompletuar i gjithë dokumentacioni i nevojshëm për fillimin e punimeve? 

Pra, kërkojmë të dimë nëse investitori i ka përmbushur të gjitha kushtet dhe procedurat ligjore për 
të ndërtuar në atë lokacion. Çështja e dytë ka të bëjë me bursat për studentë. Drejtoresha e Arsimit 
na ka njoftuar përmes një emaili se këtë vit nuk do të ketë bursa për studentë, me arsyetimin se 
nuk ka mjete të mjaftueshme financiare. Kryetar, për aq sa mbaj mend, kjo është hera e parë që 
Komuna nuk ndan bursa për studentët. Nëse arsyetimi është mungesa e mjeteve financiare, atëherë 
lind pyetja nëse ka qenë e mundur që këto mjete të gjendeshin duke rishikuar disa shpenzime të 
tjera të komunës. Për shembull, janë ndarë rreth 23 mijë euro për angazhimin e një këshilltari për 
këshillat lokale dhe rreth 23 mijë euro të tjera për shërbime juridike. Pra, bëhet fjalë për rreth 46 
mijë euro gjithsej. Me këto mjete do të mund të financoheshin së paku 46 bursa nga 1 mijë euro. 
Prandaj, pyetja ime është: a është bërë një analizë e prioriteteve buxhetore dhe pse bursat për 
studentë nuk janë konsideruar prioritet? Çështja e tretë lidhet me një rast të ndodhur në disa shkolla 
fillore në Vushtrri, ku disa nxënës kishin përfunduar vitin shkollor pa e kaluar atë. Sipas 
informatave që kemi, pas ankesave të nxënësve është formuar një komision nga Drejtoria 
Komunale e Arsimit dhe, brenda një periudhe shumë të shkurtër, është bërë rivlerësimi i tyre, pas 
së cilit nxënësit kanë kaluar klasën. Këtu kemi një shqetësim serioz. Nëse një nxënës është 
përcjellë gjatë gjithë vitit nga disa mësues, dhe ata, bazuar në punën dhe rezultatet e tij kanë 
vlerësuar se nuk i ka përmbushur kriteret për kalimin e klasës, atëherë me çfarë baze një komision 
i krijuar më vonë e ndryshon atë vlerësim? Kjo ngre dy pyetje: E para, cilat kanë qenë kriteret dhe 
bazat profesionale mbi të cilat komisioni ka marrë vendimin për ta ndryshuar vlerësimin e 
mësuesve? E dyta, çfarë mesazhi u dërgohet mësuesve dhe nxënësve nëse vlerësimi i bërë gjatë 
gjithë vitit mund të ndryshohet në këtë mënyrë? Kjo është veçanërisht shqetësuese në një kohë kur 
dinjiteti dhe autoriteti profesional i mësuesve duhet të mbrohen dhe të fuqizohen, jo të dobësohen. 
Mësuesi që punon me nxënësin gjatë gjithë vitit duhet të ketë përgjegjësi, por edhe autoritet 
profesional në procesin e vlerësimit. Çështja e katërt ka të bëjë me mënyrën e specifikimit të 
kritereve në tenderët komunalë. Kemi parë raste ku në specifikimet teknike është kërkuar, për 
shembull, përdorimi i një bageri me kapacitet prej 50 tonësh për punë të caktuara infrastrukturore. 
Pyetja është: a është e domosdoshme një makineri e tillë për realizimin e këtyre punëve dhe mbi 
çfarë kriteresh teknike është përcaktuar kjo kërkesë? Kur një kriter është tepër specifik dhe kufizon 
numrin e kompanive që mund të konkurrojnë, krijohet përshtypja se tenderi mund të jetë përshtatur 
për një operator të caktuar. Ne kemi kompani lokale që kanë kapacitete për të kryer shumë prej 
këtyre punëve, qoftë në kanalizime, rrugë apo projekte të tjera infrastrukturore. Prandaj, kërkojmë 
që specifikimet teknike në tenderë të jenë të bazuara në nevojat reale të projektit dhe të mos 
vendosen kritere që pa arsye të justifikuar përjashtojnë kompanitë lokale nga konkurrenca. Në 
përfundim, kërkoj përgjigje konkrete për këto çështje, me dokumentacion dhe arsyetime të qarta, 
sepse bëhet fjalë për transparencën e institucioneve, trajtimin e barabartë të qytetarëve dhe 
bizneseve dhe përdorimin e drejtë të parasë publike. 
Ymer Haradinaj, anëtar i kuvendit- pasi i përshëndeti gjithë të pranishmit në adresimin e tij 
para kuvendit deklaroi:  diskutimi im para jush lidhet me organizimin e dobët të dëgjimeve publike 
me qytetarët për përgatitjen e draft-buxhetit të Komunës së Vushtrrisë dhe përcaktimin e 
projekteve prioritare për vitin 2027, të cilat janë mbajtur gjatë muajit korrik të vitit 2026. Në bazë 
të Ligjit për Vetëqeverisjen Lokale, një rol të rëndësishëm në organizimin dhe zhvillimin e këtyre 
aktiviteteve kanë anëtarët e Komitetit për Politikë dhe Financa (KPF). Ndërkaq, Drejtoria për 
Buxhet dhe Financa është dashur të përgatisë një raport për secilin takim, përkatësisht për secilin 
këshill lokal, lidhur me obligimet e kryera dhe të pakryera nga qytetarët, veçanërisht sa i përket 
pagesës së tatimit në pronë. Ky raport do të duhej t'u prezantohej qytetarëve gjatë diskutimeve për 
buxhetin dhe planifikimin e projekteve kapitale, duke u shpjeguar se të hyrat nga tatimi në pronë 

do të kthehen në investime dhe projekte kapitale në lokalitetet përkatëse. Megjithatë, së paku në 
takimet ku kam qenë vetë i pranishëm dhe udhëheqës i tyre, Drejtoria për Buxhet dhe Financa nuk 
ka marrë pjesë dhe nuk ka përgatitur raporte të tilla. Si pasojë e informimit të dobët, shumë prej 
këtyre takimeve ose nuk janë mbajtur fare, ose janë mbajtur me një numër shumë të vogël 
qytetarësh. Pra, kemi pasur një problem serioz me informimin dhe mobilizimin e qytetarëve për 
pjesëmarrje në këto dëgjime publike. Për më tepër, Komuna e Vushtrrisë nuk ka bashkëpunuar sa 
duhet as me këshillat lokalë dhe kryetarët e tyre për të siguruar pjesëmarrjen e qytetarëve në këto 
takime. Të paktën, është dashur që kryetarët e këshillave lokalë të njoftoheshin në kohë për datën, 
orën dhe vendin e mbajtjes së takimeve, në mënyrë që ata të mund t'i informonin qytetarët. Po 
ashtu, në disa raste, edhe objektet e shkollave ku ishte planifikuar të mbaheshin takimet kanë qenë 
të mbyllura. Po i përmend vetëm disa raste konkrete. Takimi i planifikuar të mbahej më 8 korrik 
2026, në orën 18:00, në Samadrexhë, në shkollën e fshatit, ka dështuar, pasi në takim ka marrë 
pjesë vetëm një qytetar. Takimi i planifikuar të mbahej më 9 korrik, në orën 18:00, në fshatin 
Nadakoc, po ashtu nuk është mbajtur për shkak të mungesës së interesimit për pjesëmarrje. Ndërsa 
takimi i planifikuar të mbahej më 9 korrik, në orën 20:00, në Stanoc të Poshtëm, gjithashtu nuk 
është mbajtur, pasi shkolla ka qenë e mbyllur dhe nuk ka pasur interesim nga qytetarët. Një rast 
edhe më shqetësues është takimi i planifikuar të mbahej më 17 korrik 2026, në orën 14:00, me 
banorët e qytetit, në sallën e Kuvendit Komunal. Ky takim nuk është mbajtur, pasi nuk ka marrë 
pjesë as kryesuesja e Kuvendit, në cilësinë e kryesueses së KPF-së, dhe asnjë qytetar. Prandaj, 
Kryetar, shtrohet pyetja: si do t'i planifikoni dhe implementoni projektet në këto fshatra dhe 
vendbanime, kur dëgjimet publike me qytetarët nuk janë mbajtur ose janë zhvilluar me një 
pjesëmarrje minimale? Si do të mund të përgatitet në mënyrë gjithëpërfshirëse dhe transparente 
draft-buxheti për vitin 2027, nëse qytetarët nuk janë informuar dhe nuk kanë pasur mundësi të 
shprehin nevojat dhe prioritetet e tyre? Mendoj se organizimi i dëgjimeve publike nuk duhet të 
trajtohet vetëm si një obligim formal, por si një mundësi reale që qytetarët të marrin pjesë në 
përcaktimin e prioriteteve dhe në planifikimin e investimeve të komunës. 
Gresa Muli, anëtare e kuvendit- pasi i përshëndeti të gjithë vijoi: Dua ta ndërlidh shkurtimisht 
këtë çështje edhe me dëgjimet buxhetore. Unë nuk i fajësoj aspak qytetarët që nuk kanë marrë 
pjesë në këto dëgjime. Që nga viti 2017, kur jam anëtare e Kuvendit Komunal, vetëm në fshatin 
tim, në dëgjimet buxhetore që janë mbajtur çdo vit, pothuajse asnjë nga kërkesat e qytetarëve nuk 
është realizuar. Atëherë, për çfarë arsye të vijnë qytetarët në dëgjime, vetëm për të plotësuar një 
fotografi që më pas publikohet në faqen zyrtare të komunës? Natyrisht që, kur kërkesat e tyre 
vazhdimisht nuk merren parasysh, ata humbin interesimin për të marrë pjesë. Ndërkaq, dua të ngre 
edhe një çështje tjetër që shqetëson shumë banorë të qytetit, konkretisht banorët e rrugës “Gëzim 

Rama”, prapa ish-objektit të Gjykatës. Ky është viti i tretë me radhë që në atë hapësirë janë 
vendosur disa lodra për fëmijë, të cilat shkaktojnë zhurmë të madhe dhe për më tepër nuk janë 
plotësisht të sigurta. Unë nuk e di se kush e ka dhënë lejen për vendosjen e tyre dhe mbi çfarë 
kriteresh është bërë kjo. Qytetarët që jetojnë në atë pjesë janë ankuar vazhdimisht se nuk mund të 
pushojnë gjatë natës për shkak të zhurmës. Madje, kohët e fundit kam marrë ankesë edhe nga një 
nënë me një foshnjë të vogël, e cila jeton në afërsi të kësaj hapësire. Kur qytetarët janë ankuar në 
komunë, përgjigjja ka qenë se nuk ka pajisje për matjen e nivelit të zhurmës. Por shtrohet pyetja: 
si është lejuar kjo hapësirë dhe si mund të tolerohet një zhurmë e tillë deri në orët e vona të natës? 
Po ju paraqes edhe një video të regjistruar në orën 23:41, e cila tregon nivelin e zhurmës që 
shkaktohet në atë hapësirë. 
Kryetar, nuk është e arsyeshme që një pjesë e konsiderueshme e qytetit të përballet me zhurmë 
deri në mesnatë, ndërkohë që për bizneset, përfshirë lokalet e gastronomisë, përcaktohen orare për 

përfundimin e muzikës. Prandaj, duke qenë se na presin edhe dy muaj të verës, kur kjo hapësirë 
do të ketë frekuentim edhe më të madh, ju lutem që këtë çështje ta merrni seriozisht. Çfarë masash 
planifikon Komuna të ndërmarrë për këtë problem? Kërkoj që edhe Drejtoria e Inspeksionit ta 
trajtojë me seriozitet këtë çështje dhe nëse nuk mund të gjendet zgjidhje tjetër, të paktën gjatë 
orëve të mbrëmjes të merren masa për të ndaluar zhurmën dhe për t'u mundësuar banorëve të 
pushojnë normalisht. 
Drita Dibrani, anëtare  e kuvendit- të nderuar qytetarë të Vushtrrisë, e nderuar kryesuese, i 
nderuar kryetar, të nderuar anëtarë të Kuvendit, para rendit të ditës dua të prek dy çështje që i 
konsideroj shumë të rëndësishme. E para lidhet me bursat për studentët. Siç u përmend edhe më 
herët, është plotësisht e papranueshme që të na thuhet se këtë vit nuk do të ketë konkurs për ndarjen 
e bursave, me arsyetimin se mungojnë mjetet buxhetore. Nuk po mund ta kuptoj se çfarë mesazhi 
po u dërgojmë të rinjve tanë kur arsimi dhe mbështetja e tyre financiare mbeten ndër gjërat e para 
që sakrifikohen në buxhetin komunal. Bursat nuk janë luks dhe as lëmoshë për studentët. Ato janë 
investim në të ardhmen e të rinjve dhe në zhvillimin e komunës sonë. E njëjta neglizhencë po 
vërehet edhe në fushën e sportit. Klubet sportive po përballen me mungesë kritike të 
subvencioneve dhe mbështetjes financiare. Trajnerët, sportistët dhe të gjithë entuziastët tanë po e 
mbajnë gjallë sportin kryesisht përmes sakrificës së tyre, ndërsa nga komuna po marrin më shumë 
premtime sesa mbështetje konkrete. Unë nuk mund ta pranoj vazhdimisht arsyetimin se mungojnë 
mjetet buxhetore, ndërkohë që shpenzimet për kategori të tjera, të cilat mund të mos jenë më 
prioritare, vazhdojnë të realizohen. Rishikimi i prioriteteve buxhetore është obligim institucional 
dhe mbi të gjitha moral. Prandaj, kërkoj nga ju, si ekzekutiv komunal, që ta rishikoni urgjentisht 
mundësinë buxhetore dhe të gjeni mjetet e nevojshme për shpalljen e konkursit për bursa, si dhe 
për ndarjen e subvencioneve të merituara për klubet sportive. Nuk mendoj se rinia dhe studentët 
tanë duhet të mbështeten vetëm me fjalë, por edhe me vepra konkrete. Nëse klubet sportive, të cilat 
po sjellin suksese dhe po e përfaqësojnë Vushtrrinë, nuk i mbështesim, rrezikojmë që disa prej tyre 
të shkojnë drejt shuarjes. Një gjë e tillë nuk duhet të ndodhë, sidomos kur bëhet fjalë për klube që 
kanë një traditë dhe kontribut të gjatë në sportin e komunës sonë. Prandaj, ju bëj thirrje që ta 
rishikoni buxhetin komunal, të gjeni mundësinë për ndarjen e bursave dhe të garantoni mbështetjen 
e nevojshme për klubet sportive. Rinia, arsimi dhe sporti duhet të jenë prioritet, jo sakrifica e parë 
kur përballemi me kufizime buxhetore. 
Fatmire Cecelia, anëtare e kuvendit- të nderuar qytetarë të komunës së Vushtrrisë, të nderuar 
anëtarë të Kuvendit, i nderuar Kryetar, e nderuar kryesuese, të nderuar drejtorë, kam disa çështje 
për t’i ngritur sot si shqetësime të qytetarëve. Njëra prej tyre ka të bëjë me pjesën ku ka filluar të 

zgjerohet dhe të rregullohet lumi Silica, nga pjesa te Podrança deri në Dobërllukë, pra në pjesën 
ku po zhvillohen punimet për rregullimin e lumit. Kam marrë një shqetësim nga banorët e asaj 
zone, të cilët më kanë informuar se dikush po merr zallë në atë pjesë dhe u ka thënë banorëve se 
po e bën këtë me leje të komunës. Unë nuk e di se kush është personi që po merr zallë aty dhe as 
nëse ka leje për një veprim të tillë. Mirëpo, shqetësimi kryesor është se aty po rrezikohen banorët 
dhe fëmijët përreth. Ne e dimë se ajo pjesë ka qenë edhe e rrezikuar nga vërshimet, prandaj kërkoj 
që të kontrollohet nëse ky aktivitet është i lejuar dhe nëse po respektohen të gjitha rregullat e 
sigurisë. Shqetësimi tjetër që e kam ngritur edhe disa herë më parë ka të bëjë me kamionët që hyjnë 
në qytet për të shkarkuar mallra te marketet. Nuk po them që duhet t’u ndalohet puna bizneseve 

apo marketeve, sepse ata duhet të operojnë normalisht. Por duhet të gjendet një zgjidhje që të mos 
lejohet hyrja e kamionëve të rëndë, 7 apo 8 tonë, në pjesët e qytetit ku dëmtohet infrastruktura, 
trotuaret dhe kubëzat. E dimë të gjithë se shumë prej këtyre pjesëve nuk janë të ndërtuara dhe të 
betonizuara në atë mënyrë që të përballojnë peshën e kamionëve të tillë. Për këtë arsye, kërkoj që 

të gjendet një zgjidhje dhe të përcaktohen rregulla të qarta për hyrjen dhe shkarkimin e kamionëve 
në qytet. Çështja tjetër që dëshiroj ta ngre ka të bëjë me dëgjimet publike. Edhe unë, si anëtare e 
Kuvendit Komunal, kam qenë pjesë e këtyre proceseve dhe kam qenë kryesuese në dy dëgjime 
publike. Prandaj i arsyetoj plotësisht kolegët që thanë se qytetarët kanë munguar në këto dëgjime. 
Për shembull: në dëgjimin publik me gratë, ku tash e pesë vite jam pjesë e këtij procesi, gratë 
vazhdimisht i kanë paraqitur kërkesat e njëjta. Për fat të keq, shumë prej këtyre kërkesave nuk janë 
realizuar. Edhe dëgjimi tjetër me sportistët ka qenë shqetësues, sidomos për shkak të mungesës së 
përkrahjes së tyre. Edhe vitin e kaluar, siç e dini të gjithë, ka pasur raste të favorizimit të personave 
apo subjekteve të caktuara. Ka pasur edhe raste kur një individ ka marrë mjete në vlerë prej 25 
mijë eurosh, ndërsa klubet sportive nuk janë financuar fare. Është për keqardhje që të lejojmë të 
shuhen klubet sportive në qytetin tonë. Vushtrria njihet për klubet e saj të hendbollit, për sportin 
dhe për futbollin. Është viti i dytë që disa prej këtyre klubeve nuk kanë pasur kurrfarë mbështetjeje 
financiare. Prandaj, ju kisha lutur që të bëjmë një zgjedhje të drejtë dhe të përpiqemi të gjejmë 
mjete financiare për t’i mbështetur këto klube, në mënyrë që të mos shuhen. Sporti është një prej 

vlerave që e përfaqëson qytetin tonë dhe këto klube kanë një traditë të gjatë. Çështja tjetër ka të 
bëjë me bursat për studentët. Siç e përmendët edhe ju, kjo çështje ka ardhur në rend të ditës, por 
ndoshta nuk duhet të mbetet vetëm te një email. Do të ishte e nevojshme që drejtoresha përkatëse 
të jetë këtu për të na dhënë një arsyetim dhe një përgjigje konkrete. Në email është dhënë si 
arsyetim mungesa e mjeteve të mjaftueshme financiare. Prandaj, nuk e di tani nëse ka apo nuk ka 
mjete të mjaftueshme financiare për t’i mbështetur studentët me bursa. Është për keqardhje që 
komunat e tjera i mbështesin studentët, ndërsa ne të mos jemi në gjendje ta bëjmë një gjë të tillë. 
Studentët tanë kanë nevojë për përkrahje dhe kjo përkrahje duhet të jetë konkrete, jo vetëm me 
fjalë. 
Ferit Idrizi, kryetar i komunës-në adresimin e tij para kuvendit dhe qytetarëve të Komunës së 
Vushtrrisë deklaroi: Të nderuar anëtarë të Kuvendit Komunal, të nderuar drejtorë, përfaqësues të 
KFOR-it, mediave, shoqërisë civile dhe të gjithë ju të pranishëm, Të nderuar qytetarë të komunës 
së Vushtrrisë, unë jam munduar të mbaj shënime për secilin diskutim dhe për secilën vërejtje që 
është ngritur sot dhe do të mundohem t’i përgjigjem secilit me transparencë. Po fillojmë me 
anëtarin e parë, Berat Sadikun, i cili ngriti shqetësimin për iniciativën për ndërtimin e një kishe 
katolike në fshatin Zagorë. Po, është e vërtetë që ky shqetësim është ngritur edhe nga komunitete 
të tjera, përfshirë edhe Bashkësinë Islame. Dua t’ju njoftoj se për këtë iniciativë nuk ka as kërkesë 

për leje dhe nuk ka as leje të dhënë. Nuk do të lejohet të ndërtohet pa leje. Pra, nëse pyetja është 
nëse do të ndërtohet pa leje, përgjigjja është: jo, nuk do të ndërtohet pa leje. Tani jemi edhe në 
fazën finale të hartimit të Planit Zhvillimor Komunal dhe askund nuk do të lejohet të ndërtohet 
jashtë konturave dhe përcaktimeve të këtij plani. Ne nuk jemi kundër asnjë komuniteti fetar. I 
respektojmë të gjitha komunitetet fetare, sepse këtë e garanton Kushtetuta e Republikës së 
Kosovës. E garantojnë edhe ligjet e Republikës së Kosovës dhe ne jemi të obliguar t’i zbatojmë 

edhe Kushtetutën, edhe ligjet. Mirëpo, ua kemi bërë të qartë të gjithëve se ekzistojnë procedura që 
duhet të ndiqen deri te realizimi i një veprimi të tillë. Për këtë arsye, dje kemi pasur edhe një takim 
të përbashkët me Policinë e Kosovës, përkatësisht me njësinë që vepron në Vushtrri, ku kemi 
diskutuar këto çështje. Sa i përket pyetjes së dytë, është fjala për një shtyllë në udhëkryqin te rruga 
“Shotë Galica”, e cila është e tensionit të lartë dhe ndodhet në një pozitë shumë të keqe. Ne kemi 
bërë kërkesë te KEDS-i, ua kemi adresuar këtë shqetësim dhe është bërë edhe zgjidhja teknike. 
Presim që shtylla të dislokohet, në mënyrë që të lirohet ajo pjesë, e cila është rreth katër-pesë 
metra. 

Po dua t’ju njoftoj gjithashtu se për këtë pjesë i jemi drejtuar edhe Ministrisë së Mjedisit, 
Planifikimit Hapësinor dhe Infrastrukturës, me kërkesën që kjo rrugë të na jepet në pronësi dhe në 
menaxhim të Komunës. Meqenëse është ndërtuar ajo pjesë e autostradës, rruga që nga dalja në 
autostradë, përkatësisht nga Nadakoci deri në Smrekonicë, është një rrugë që nuk i nevojitet më 
ministrisë në atë funksion që e ka pasur më parë. Ne kemi plan dhe e kam premtuar edhe më herët 
që në këtë pjesë të vendosim disa rrethrrotullime, sepse kanë ndodhur ngjarje shumë tragjike në 
këto udhëkryqe, sidomos në udhëkryqin e Begajve. Edhe te rruga “Shotë Galica” jemi në pritje të 

përgjigjes dhe besoj se duhet të na e japin këtë pjesë në menaxhim. Ju e keni parë se ajo pjesë e 
rrugës, prej daljes së autostradës, është mirëmbajtur vetëm një herë nga ministria, sepse është pronë 
e ministrisë. Ndërkaq, unë po e them hapur para jush se asnjëherë nuk kam dashur të dal dhe të 
propagandoj se ajo rrugë nuk është e komunës, por është e ministrisë. Mirëpo, po vjen një moment 
kur më duhet t’ua tregoj këtë qytetarëve, sepse ata llogarinë po e kërkojnë nga unë personalisht. 

Sapo shohin se po asfaltohet një rrugë diku, menjëherë fillojnë komentet: “Shikoni si është bërë 

hyrja e qytetit të Vushtrrisë.” Pra, segmenti prej daljes së autostradës deri te rrethrrotullimi është 
pronë e ministrisë. Ne e kemi kërkuar atë segment dhe në momentin që ministria na e jep në 
menaxhim, atëherë edhe ne do të merremi me të. Profesor Refik, pyetja e parë e juaja ka të bëjë 
me ndërtimin e një kompleksi prapa kompleksit “Diari”. Unë i them Drejtorisë së Urbanizmit që 
t’jua përcjellë informacionin përmes emailit. Asgjë nuk është duke u ndërtuar pa leje. Edhe çdo 
specifikë që kërkoni, shumë sinqerisht, mund të jetë dashur të kërkohet më herët, por edhe këto 
informacione do të jenë transparente dhe do t’jua përcjellim. Po e them qartë: pa leje nuk guxon 
dhe nuk lejohet të punohet. Pyetja e dytë ka të bëjë me njoftimin e DKA-së se nuk do të ketë bursa 
për studentë. Shikoni, të gjithë jemi dëshmitarë të situatës financiare në të cilën ndodhet komuna. 
Do të kisha pasur dëshirë që ju, si përfaqësues të qytetarëve, ashtu sikurse edhe unë, të reagonit 
nganjëherë kur dëmtohet komuna. Në fund të fundit, ju i përfaqësoni qytetarët e komunës së 
Vushtrrisë dhe jo institucione të tjera. Duhet të reagojmë kur komunës i shkaktohet dëm. Komunës 
i janë marrë 14 milionë euro përmes obligimeve që kanë dalë nga kontrata kolektive, e cila nuk 
është përmbushur dhe për të cilën komuna nuk ka pasur faj. Sikur këto mjete të ishin marrë për 
shkak të ndonjë gabimi të komunës, unë do të dilja këtu para jush dhe do të thosha: “Faji është 

imi.” Dhe do të kisha dy mundësi: ose të vazhdoja të punoja duke e pranuar përgjegjësinë, ose të 

jepja dorëheqje. Por 14 milionë euro janë shumë para. Dhe besoni se komuna është në prag të një 
situate shumë të rëndë financiare. Kurrë prej pasluftës, komuna nuk ka qenë më keq financiarisht. 
Na janë marrë 14 milionë euro. Ju e dini se buxheti për vitin 2026 për investime kapitale është 
rreth 5.3 milionë euro. Ndërsa vetëm përmes këtyre obligimeve, që nga viti 2022, na janë marrë 
14 milionë euro. Pra, na kanë goditur rëndë financiarisht. Dhe tash, sa i përket asaj që po thoni ju, 
duhet ta dini edhe një gjë tjetër: buxheti është i ndarë në kategori. Ekziston kategoria e 
subvencioneve, përmes së cilës subvencionohen edhe bursat e studentëve, edhe klubet sportive 
dhe kategoritë e tjera. Nuk mund t’i marrësh mjetet nga kategoritë e mallrave dhe shërbimeve apo 

nga investimet kapitale, dhe me ato mjete të bësh pagesa për subvencione. Këtë e dinë mirë edhe 
këshilltarët, edhe kolegët që janë këtu, përfshirë edhe ekonomistët. Askush më shumë se unë, këtë 
po e them publikisht, nuk është munduar të bëjë për rininë. Rreth 1300 të rinj i kemi subvencionuar, 
jo përmes bursave studentore, por përmes trajnimeve profesionale në fushën e programimit dhe 
inteligjencës artificiale. Kemi paguar edhe trajnime për zanate në Qendrën Gjermane të Trajnimit 
dhe kemi ndarë edhe bursa. Por sivjet jemi në një situatë të vështirë. Nuk kemi mundësi financiare. 
Unë po ju them hapur dhe le ta dinë të gjithë. Edhe studentëve, edhe juve ju kam thënë: e kuptoj 
dëshirën tuaj për të thënë “bëni diçka”. Por cilido që mendon se ka një mundësi tjetër, le ta formojë 

një komision, ta marrë komplet buxhetin dhe ta analizojë: a mund të bëhet diçka apo nuk mund të 
bëhet? Nuk ka pasur mundësi. Dhe më ka ardhur tepër keq për këtë. 
Edhe sivjet po mendoj se vitin e ardhshëm, nëse arrijmë t’i kryejmë këto borxhe, do të kemi 

mundësi të krijojmë hapësirë më të madhe financiare. Dy mundësi i ka pasur Qeveria për këtë 
çështje. Njëra ka qenë t’i paguante këto obligime, ndërsa një qeveri para kësaj ka nënshkruar 

kontratën kolektive pa mbulesë buxhetore. Është nënshkruar pa mbulesë buxhetore dhe pa 
deklaratë financiare, duke marrë përsipër një obligim për mësimdhënësit. Në tërë Kosovën, 
obligimet që kanë dalë nga kontrata kolektive kanë qenë mbi 300 milionë euro. Mundësia e dytë 
ka qenë që, meqë nuk ka pasur mundësi të paguheshin, kontrata të ndërpritej menjëherë dhe në 
mënyrë të njëanshme. Por kontrata nuk u ndërpre për gati tre vjet dhe gjatë kësaj kohe obligimet 
u akumuluan. Pastaj, kur erdhi koha e pagesës, barra ra mbi komunat. Ne nuk e kemi nënshkruar 
këtë kontratë dhe nuk kemi pasur lidhje me të. Dhe nuk është vetëm Komuna e Vushtrrisë që është 
përballur me këtë problem. Prandaj, jemi në një situatë ku duhet të gjejmë një mënyrë për të dalë 
nga kjo krizë. Sa i përket çështjes së dy shkollave fillore, ku është thënë se nxënësit e kanë humbur 
vitin dhe janë kthyer në ripërsëritje, dua të them se unë nuk i përcjell personalisht të gjitha çështjet, 
sepse ekzistojnë mekanizmat përkatës në DKA. Nëse diçka është bërë në kundërshtim me ligjin 
apo me udhëzimet administrative të Ministrisë së Arsimit, Shkencës, Teknologjisë dhe 
Inovacionit, unë e marr me shumë përgjegjësi këtë çështje dhe, nëse ka shkelje, dikush do të japë 
përgjegjësi juridike. Do ta shqyrtoj nëse kjo çështje është në harmoni me ligjin. Nëse është në 
harmoni me ligjin, atëherë do të veprojmë në përputhje me procedurat. Sa i përket specifikimeve 
të kritereve gjatë tenderëve, nuk e di nëse e dini, por ekziston Organi Shqyrtues i Prokurimit, 
OSHP-ja, i cili merret me këto çështje. Çdo operator ekonomik që konsideron se është dëmtuar 
gjatë një procedure tenderimi mund ta dërgojë lëndën në OSHP. Unë e di se vitin e kaluar, 
pothuajse në të gjitha rastet që kanë shkuar në OSHP, ka fituar Komuna e Vushtrrisë. Kjo është 
një tregues se procedurat e prokurimit kanë shkuar në përputhje me ligjin e prokurimit. Për të qenë 
i qartë: unë nuk përzihem në specifikime dhe nuk kam lidhje me to. Kushdo që mendon se është 
dëmtuar, le t’i drejtohet OSHP-së. Këto çështje nuk zgjidhen nga anëtarët e Kuvendit dhe as nga 
kryetari. OSHP-ja është organi kompetent për shqyrtimin e tyre. Sa i përket pyetjeve të Ymer 
Haradinajt për organizimin e dëgjimeve publike dhe për përgatitjen e draft-buxhetit për vitin 2026, 
Drejtoria përkatëse e buxhetit e ka tabelën dhe pasi ta përfundoj fjalën, mund të dalë dhe të japë të 
dhënat konkrete. Mirëpo, dua t’ju tregoj se ka qenë ditë e premte. Kam pasur edhe obligime të 

tjera dhe kam pasur qytetarë që kanë pritur për t’u takuar me mua. Besoni se rreth 80 përqind e 
qytetarëve kanë pasur dëshirë të takohen drejtpërdrejt me mua. Kanë pasur hallet e tyre personale 
dhe nuk kanë dashur të marrin pjesë në tubim, por kanë dashur të takohen individualisht me 
kryetarin. Për këtë arsye, në disa raste ka pasur numër më të vogël të pjesëmarrësve, jo të 
kënaqshëm, por kjo nuk do të thotë se qytetarët nuk kanë pasur interes. Sa i përket qytetarëve, 
ashtu siç e përmende edhe ti, mund të mos kenë ardhur edhe për shkak se shumë prej punëve 
tashmë janë kryer. Për shembull, kemi pastruar lumin, kemi shtruar rrugë, kemi çuar ujësjellës dhe 
kanë mbetur vetëm edhe disa punë për t’u përfunduar. Kur i kryen punët dhe qytetarët nuk kanë 
më shqetësime, për çfarë të vijnë në dëgjim? Njerëzit vijnë kur kanë halle dhe kur kanë nevojë t’i 

paraqesin ato. Sa i përket anëtares së kuvendit znj. Gresës, është pothuajse e njëjta përgjigje për 
pjesëmarrjen në dëgjimet buxhetore. Drejtori i  Financave  mund t’ju tregojë se informimi është 

bërë me kohë dhe në të gjitha vendet. Edhe unë kam qenë i interesuar që të ketë pjesëmarrje më të 
madhe, por në disa raste pjesëmarrja ka qenë më e ulët. Sa i përket vendosjes së lodrave, më falni, 
por për këtë çështje kam thirrur drejtorin e Inspeksionit dhe drejtorin e Urbanizmit, sepse edhe më 
herët e kam ngritur këtë shqetësim. 

Kemi biseduar edhe me zëvendëskomandantin e Stacionit Policor për çështjen e zhurmës pas orës 
22:00. Kjo çështje është në kompetencë të Policisë dhe jo të Inspektoratit. Megjithatë, do ta 
shqyrtoj mundësinë për tërheqjen e pëlqimit, sepse e dimë që ajo hapësirë është shumë e ngushtë 
dhe se ka ankesa nga qytetarët. Tek anëtarja e kuvendit znj. Drita Dibrani, sa i përket çështjes së 
bursave, po përgjigjem edhe një herë. Unë kam qenë mësues dhe, kur flisja, gjithmonë kam pasur 
dëshirë që të më dëgjonin të tjerët. Nuk po e them këtë me ironi. Sa i përket bursave dhe çështjeve 
që u ngritën, dua të theksoj se ne i kemi mbështetur sportet fuqishëm. Mirëpo, nuk mund të 
pretendohet se të gjitha kërkesat e sportistëve mund të plotësohen vetëm përmes subvencioneve të 
komunës. Vetëm për klubin e futbollit kemi arritur të gjejmë sponsorë dhe vlera e mbështetjes ka 
kaluar 1 milion euro. Komuna nuk ka mundësi t’i japë vetë këto mjete. Kjo mbështetje ka ndikuar 
që ta dërgojmë klubin në Superligë. Në mandatet e mëparshme klubi i futbollit nuk ka qenë në 
Superligë dhe, në momentin kur kemi arritur këtë sukses, secilit lojtar i kam ndarë nga 1,000 euro 
shpërblim nga fondi i kryetarit. Tash mund të thoni: “Pse nuk i ke dhënë bursa?” Por duhet t’i 

kuptojmë kategoritë buxhetore. Kam vepruar edhe tani. Për klubin “Sama”, i cili ka zënë vendin e 

parë, lojtarëve u është ndarë nga 1,000 euro shpërblim. Edhe klubeve të tjera u kam ofruar mundësi 
për sponsorë, sepse Kosova e ka një prej ligjeve më të mira në gjashtë shtetet e Ballkanit 
Perëndimor sa i përket mbështetjes së sportit përmes sponsorizimit. Sivjet nuk kemi pasur mundësi 
për subvencione. Kjo është e njëjta përgjigje sikurse për të gjithë të tjerët. Por nuk kemi qëndruar 
duarkryq në asnjë moment. Tash jemi duke intervenuar edhe në stadiumin e Dobërllukës. Atje 
është bërë një punë shumë e madhe për të krijuar kushtet që të zhvillohen stërvitjet derisa të 
ndërtohet stadiumi. Anëtarja e kuvendit znj. Fatmir Cecilia ngriti çështjen e largimit të zhavorrit 
nga lumi Silnica. Për këtë çështje do të drejtohemi te drejtoritë përkatëse për ta shqyrtuar situatën 
dhe për të parë se çfarë mund të bëhet. Sa i përket kamionëve me peshë të rëndë, do t’i kërkoj 

Drejtorisë së Shërbimeve Publike ta shqyrtojë këtë çështje, përfshirë edhe qarkullimin e mjeteve 
të rënda të kompanisë “Përparimi” dhe të mjeteve të tjera që mund të dëmtojnë rrugët me kalldrëm. 
Sa i përket dëgjimeve publike dhe buxhetit, për vitin e ardhshëm shpresojmë të kemi një draft-
buxhet më të favorshëm. Kemi obligim që të krijojmë, së paku, rreth 8 milionë euro për pagesën e 
borxheve. Duhet të krijojmë edhe një kod të veçantë buxhetor për pagesën e këtyre borxheve, në 
mënyrë që, kur të vijë përmbaruesi, të kemi mjete të planifikuara dhe të mos na bllokohen llogaritë. 
Edhe raporti i Auditorit është i rëndësishëm. Ne duhet t’i kemi të planifikuara këto obligime dhe 

t’i menaxhojmë në mënyrë transparente. Draft-buxhetin do ta sjellim para jush. Ju, si anëtarë të 
Kuvendit, dhe qytetarët do të mund ta shihni se çfarë kemi planifikuar dhe cilat janë prioritetet. 
Unë, siç e dini, jam çdo ditë në terren. Më keni parë te qytetarët dhe nëpër lagje e fshatra. Kërkesat 
e qytetarëve i di dhe e di se ka shumë prej tyre. Sa i përket largimit të zhavorrit, dëgjimeve publike 
dhe çështjes së bursave, përgjigjen tashmë e dhashë: për bursat, këtë vit ka pasur mungesë të 
mjeteve financiare. Faleminderit shumë që patët durimin të më dëgjoni. Besoj se jam munduar, 
me respekt dhe transparencë, t’i përgjigjem secilës pyetje dhe secilit shqetësim që është 

parashtruar. 
Benjamin Shala, drejtor i DSHP-së-Sa i përket pastrimit të lumit nga Podrança deri te pjesa e 
kufirit me Mitrovicën, aktualisht jemi në fazën e parë të punimeve. Në këtë fazë nuk është paraparë 
largimi i zhavorrit. Përveç ekskavatorit dhe buldozerit, për momentin nuk ka makineri të tjera, si 
kamionë apo mjete të ngjashme. Aktualisht jemi duke punuar në krasitjen dhe largimin e drunjve, 
si dhe në pastrimin dhe rregullimin e shtratit të lumit. Sa i përket Dobërllukës, dua të theksoj se, 
pas drenazhimit të stadiumit, fillimisht është bërë gërmimi dhe hapja e kanalit të drenazhimit. 
Materiali i nxjerrë është deponuar në pjesën e bankinës, ku është përdorur për nivelizimin e 

terrenit. Prandaj, nuk ka asnjë arsye për shqetësim sa i përket deponimit të zhavorrit apo 
materialeve të tjera. 
Nasuf Aliu, anëtar i kuvendit-tha se u përmendën shumë çështje me rëndësi. Njëra prej tyre është 
edhe çështja e deklaratës së përbashkët, të cilën e kërkova edhe më herët nga kolegët. Kisha 
propozuar që kjo çështje të hynte si pikë e rendit të ditës dhe që, bashkërisht si kolegë, ta hartonim 
një deklaratë të përbashkët për të dënuar dhunën, thirrjet për dhunë dhe për të kërkuar nga organet 
kompetente hetimin dhe vendosjen e përgjegjësisë ndaj personave që nxisin një fenomen të tillë 
në shoqërinë tonë. Sa i përket çështjes së bursave, nuk desha ta ndërpres kryetarin, por dua të 
rikthehem edhe një herë te kjo çështje. Ne, si kolegë që marrim kompensim për punën tonë në 
Kuvend, duhet të japim shembullin tonë dhe të kontribuojmë në gjetjen e një zgjidhjeje për 
studentët. Nuk dua të merremi me arsyetime se kush ka faj apo të kthehemi në kohë. Jemi në vitin 
2026 dhe duhet të gjejmë zgjidhje konkrete. Kur kërkojmë zgjidhje, unë dua të filloj nga vetja. 
Prandaj, publikisht deklaroj se jam i gatshëm të ndaj nga paga ime nga 400 euro për dy ose tri paga 
radhazi, si mbështetje për studentët. Ftoj edhe kolegët që kanë mundësi dhe e shohin të arsyeshme 
t’i bashkohen kësaj iniciative. Nëse arrijmë të krijojmë një fond të përbashkët, këto mjete mund 

t’u dedikohen studentëve më të dalluar dhe atyre që kanë kushte të vështira ekonomike dhe e kanë 
të vështirë të vazhdojnë studimet. Mendoj se, nëse kërkojmë zgjidhje nga të tjerët, duhet të jemi të 
gatshëm të fillojmë edhe nga vetja. Ky do të ishte një kontribut konkret dhe një mesazh i mirë për 
studentët tanë. Sa i përket çështjeve të tjera që u ngritën lidhur me rendin e ditës dhe propozimet e 
bëra, konsideroj se ato tashmë janë tejkaluar dhe nuk ka nevojë të ndalemi më gjatë. Për sa i përket 
deklaratës së përbashkët, mund ta hartojmë edhe pa e futur si pikë të veçantë në rendin e ditës. 
Mund të marrim një pauzë dhe, varësisht nga qëndrimi i shefave të grupeve kuvendare, të ulemi 
së bashku dhe ta përgatisim deklaratën. 
Fatmire Cecelia, anëtare e kuvendit-kërkoj që të futet në rendin e ditës, ndryshimi dhe plotësimi 
i Rregullores për kategorizimin e klubeve sportive. Kjo është një kërkesë që vjen nga të gjitha 
klubet sportive. Aktualisht kemi një rregullore të miratuar, të cilën e kemi mbështetur dhe e kemi 
votuar të gjithë së bashku. Megjithatë, kjo rregullore është e mangët dhe, në praktikë, ka vështirësi 
për t’u zbatuar dhe nuk i përfshin të gjitha nevojat e klubeve sportive. Prandaj, konsideroj se është 
e nevojshme që ta rishikojmë dhe ta ndryshojmë këtë rregullore, në mënyrë që të jetë më 
funksionale dhe t’u përgjigjet nevojave reale të klubeve sportive. Duke qenë se kjo është një çështje 
me interes për të gjitha klubet sportive, propozoj që të shqyrtohet seriozisht dhe të punohet në 
ndryshimet e nevojshme. Sa i përket dëgjimit publik të mbajtur para një jave, mendoj se është 
shumë shpejt të themi se nuk është marrë seriozisht puna e bërë. Megjithatë, puna duhet të vazhdojë 
dhe të përfshihen të gjitha palët relevante. Gjithashtu, do të ishte mirë që në komisionin që do të 
merret me këtë çështje të jenë të përfshirë edhe anëtarë të Kuvendit Komunal, dhe jo vetëm 
përfaqësues të drejtorisë. Në këtë mënyrë do të sigurohej një proces më gjithëpërfshirës dhe më 
transparent. 
 
Në vazhdim kuvendi pas votimit me 14 vota “për”, 3 vota “kundër” dhe 3 vota “abstenim”, e 
inkorporoj në rendin e ditës Propozim vendimin paraprak për dhënien në shfrytëzim afatgjatë 
të pronës së paluajtshme komunale. 
 
Kuvendi pas votimit të veçuar me 16 vota “për”, 2 vota “abstenim”, e inkorporoj në rendin e 
ditës Prpozim-vendimin paraprak për dhënien në shfrytëzim afatshkurtër të pronës së 
paluajtshme komunale. 

Në fund të debatit, jashtë rendit të ditës dhe për rendin e ditës,  kuvendi pas votimit me 16 
vota “për”, 2 vota “abstenim”,  aprovoi këtë: 
 

R E N D   D I T E 
 
1. Miratimi i procesverbalit nga mbledhja e rregullt e Kuvendit të Komunës së Vushtrrisë, 

mbajtur më datë 25 qershor 2026. 
2. Informatë lidhur me zbatimin e vendimeve të Kuvendit të komunës, për periudhën janar-

qershor 2026. 
3. Raport gjashtëmujor për të hyrat dhe shpenzimet buxhetore për vitin 2026. 
4. Pasqyrat financiare për vitin 2025 dhe raporti i auditorit të përgjithshëm. 
5. Informatë lidhur me mbrojtjen e mjedisit janar-qershor 2026. 
6. Raport i veçantë mbi vlerësimin e dëmeve të shkaktuara nga zjarret, për periudhën 2023 – 

qershor 2026. 
7. Propozim-vendim paraprak, për dhënien në shfrytëzim afatgjatë të pronës së paluajtshme 

komunale. 
8. Propozim-vendim paraprak, për dhënien në shfrytëzim afatshkurtër të pronës së paluajtshme 

komunale. 
9. Pyetje dhe përgjigje. 
 
1. Miratimi i procesverbalit nga mbledhja e rregullt e Kuvendit të Komunës së Vushtrrisë, mbajtur 
më datë 25 qershor 2026.; 
 
Pas shqyrtimit, pas votimit me vota “unanime”, kuvendi aprovoi procesverbalin nga 
mbledhja e rregullt e kuvendit të komunës së Vushtrrisë, mbajtur në datën 25 qershor 2026. 
 
2. Informatë lidhur me zbatimin e vendimeve të Kuvendit të komunës, për periudhën janar-qershor 
2026. 
 
Ymer Haradinaj, anëtar i kuvendit-tha se, siç shihet nga të dhënat e paraqitura në informatë, në 
gjashtëmujorin e parë të vitit 2026 janë miratuar gjithsej 23 vendime. Në muajin janar janë marrë 
tetë vendime. Shtatë prej tyre janë zbatuar, ndërsa një është ende në procedurë të zbatimit. Bëhet 
fjalë për vendimin për formimin e Komisionit për ndryshimin dhe plotësimin e Statutit të Komunës 
së Vushtrrisë. Më intereson të di se cila është arsyeja, pse ky vendim ende është në procedurë të 
zbatimit, kur kanë kaluar më shumë se pesë muaj nga miratimi i tij?! Pse ende nuk është përfunduar 
procedura për zbatimin e këtij vendimi?!  Në muajin shkurt janë marrë dy vendime dhe të dyja 
janë zbatuar. Në muajin mars janë marrë tri vendime. Të tria janë zbatuar, por njëri prej tyre është 
kthyer nga MAPL-ja. Bëhet fjalë për vendimin për ndryshimin dhe plotësimin e Vendimit për 
themelimin e Komitetit për Komunitete. Në muajin prill janë marrë tri vendime. Dy prej tyre janë 
zbatuar, ndërsa një është ende në procedurë të zbatimit. Bëhet fjalë për vendimin për themelimin 
e Komisionit për ndryshimin dhe plotësimin e Rregullores së Punës së Kuvendit. Për këtë çështje, 
përgjegjësia është drejtpërdrejt edhe e juaja si kryesuese e Kuvendit. Prandaj, do të doja të dija se 
cila është arsyeja pse ka ngecur zbatimi i këtij vendimi dhe pse ende nuk është funksionalizuar 
komisioni. Në muajin maj janë marrë katër vendime dhe sipas informatës, të gjitha janë të zbatuara. 
Ndërsa, vendimet e muajit qershor, gjithsej dy, janë ende në procedurë, përkatësisht janë dërguar 
në MAPL dhe ndodhen në procedurë të vlerësimit të ligjshmërisë. Pra, do kërkoja përgjigje 

konkrete për këto dy çështje që i ngrita: arsyen e vonesës në zbatimin e vendimit për formimin e 
Komisionit për ndryshimin dhe plotësimin e Statutit të Komunës, si dhe arsyen e ngecjes së 
vendimit për themelimin e Komisionit për ndryshimin dhe plotësimin e Rregullores së Punës së 
Kuvendit?! 
 
3. Raport gjashtëmujor për të hyrat dhe shpenzimet buxhetore për vitin 2026; 
 
Drita Dibrani, anëtare e kuvendit- të nderuar qytetarë të Vushtrrisë, e nderuar kryesuese, kryetar, 
anëtarë të Kuvendit, Sot po diskutojmë raportin buxhetor për periudhën janar–qershor 2026. 
Buxheti i komunës nuk është thjesht një dokument me shifra matematikore, tabelare apo 
financiare. Buxheti është pasqyrë e prioriteteve të këtij qyteti, është zgjedhje politike dhe është 
përgjegjësi morale e qeverisjes. Çdo euro në arkën e komunës është djersa e punëtorit, mundi i 
fermerit, taksa e biznesit të vogël dhe sakrifica e secilës familje të Vushtrrisë. Prandaj, pyetja 
kryesore që duhet t’ia bëjmë vetes sot është: Ku po shkon djersa e qytetarëve tanë? Raporti 
gjashtëmujor që kemi përpara tregon një të vërtetë të hidhur. Ky raport nuk pasqyron një qeverisje 
të orientuar drejt zhvillimit, por tregon keqmenaxhim dhe prioritete të gabuara. Mbi 3.4 milionë 
euro të taksapaguesve tanë janë përfunduar në procese përmbarimore dhe në dyert e gjykatave. 
Mbi 1 milion euro janë shpenzuar për subvencione, mbi 2.2 milionë euro për investime kapitale 
dhe afër 230 mijë euro për shpenzime procedurale gjyqësore. Edhe më herët, kryetari u arsyetua 
se një pjesë e buxhetit po shkon dëm. Por këto nuk janë para që kanë rënë nga qielli. Këto janë 
para të qytetarëve, të cilat duhet të investohen në shkolla, çerdhe, ambulanca dhe rrugë të 
Vushtrrisë, e jo të përdoren për të mbuluar pasojat e dështimeve të kësaj qeverisjeje. Përderisa 
paraja publike shkon në përmbarime, luksin e pushtetit nuk mund ta justifikojmë. Raporti paraqet 
një kontrast të pafalshëm. Mbi 29 mijë euro janë shpenzuar për udhëtime dhe mëditje jashtë vendit, 
ndërsa mbi 30 mijë euro janë shpenzuar për vetura me qira. Ndërkohë, për mirëmbajtjen e të gjitha 
objekteve të kujdesit parësor shëndetësor në komunën e Vushtrrisë, për gjashtë muaj janë ndarë 
vetëm 256 euro. Atëherë, pyetja është e thjeshtë: A janë më të rëndësishme udhëtimet e zyrtarëve 
dhe veturat me qira sesa shëndeti i qytetarëve? Kjo, për besë, nuk është vetëm paaftësi. Kjo është 
një filozofi e gabuar e qeverisjes dhe një mënyrë e gabuar e përcaktimit të prioriteteve. E treta, dhe 
ndoshta një nga çështjet më shqetësuese, është ajo që në dokumentet buxhetore figuron si kodi 
nënkodi 13460, i emërtuar “Shërbime kontraktuese të tjera”. Sipas raportit, në këtë zë janë 

shpenzuar hiç më pak se 1.9 milionë euro. Pra, një shumë jashtëzakonisht e madhe e buxhetit për 
mallra dhe shërbime është përqendruar në një zë të tillë. Qytetarët kanë të drejtë të dinë se cilët 
operatorë ekonomikë i kanë marrë këto mjete, për çfarë shërbimesh janë paguar dhe çfarë 
rezultatesh konkrete janë arritur me këto para. Dhe përderisa paratë shpenzohen për udhëtime, 
vetura me qira dhe përmbarime, projektet jetike figurojnë me 0% realizim. Bëhet fjalë për projekte 
si stacioni i autobusëve, çerdhet e reja, shkolla në Naim Frashri, shkolla në Novolan, rregullimi i 
lumit Sitnica dhe shumë projekte të tjera të rëndësishme për qytetarët. Të nderuar të pranishëm, Si 
anëtare e këtij Kuvendi, besoj se paratë e popullit duhet t’i kthehen popullit. Buxheti duhet të 

përkthehet në drejtësi sociale, në barazi, në arsim cilësor dhe në shëndetësi të dinjitetshme. 
Vushtrria nuk ka nevojë për arsyetime politike. Vushtrria ka nevojë për llogaridhënie, transparencë 
të plotë dhe një qeverisje me duar të pastra, e cila punon për qytetin dhe qytetarët e saj, e jo vetëm 
për veten. Prandaj, kryetar, pyetja ime për ju është kjo: Siç e përmenda, 1.9 milionë euro janë 
shpenzuar në zërin “Shërbime kontraktuese të tjera”. Qytetarët e Vushtrrisë kanë të drejtë të dinë 

cilët janë operatorët ekonomikë që i kanë marrë këto mjete, për çfarë shërbimesh janë përdorur 
dhe sa prej tyre janë përdorur për kontrata mbi vepër apo marrëveshje për shërbime të veçanta. 



13 
 

Gjithashtu, si është e mundur që për udhëtime, mëditje dhe akomodime zyrtare jashtë vendit të 
shpenzohen mbi 29 mijë euro, ndërsa për vetura me qira të shpenzohen mbi 30 mijë euro, kur për 
mirëmbajtjen e të gjitha objekteve të kujdesit parësor shëndetësor në komunën e Vushtrrisë janë 
ndarë vetëm 256 euro për gjashtë muaj? A janë më të rëndësishme udhëtimet dhe shpenzimet e 
pushtetit sesa shëndeti i qytetarëve? 
Fatmire Cecelia, anëtare e kuvendit- Kur jemi te raporti i shpenzimeve për periudhën janar–
qershor 2026 dhe krahasimi i tyre me vitin 2025, kryetari disa herë gjatë fjalimit të tij e theksoi se 
bëhet fjalë për kategori të ndryshme dhe të ndara buxhetore. Kryetar, ne kemi qenë pjesë e 
qeverisjes dhe e dimë shumë mirë se kategoritë buxhetore janë të ndryshme. Mirëpo, përtej 
kategorizimit buxhetor, nganjëherë duhet të shihen edhe vullneti, puna dhe vizioni i qartë për t’i 

adresuar nevojat e qytetarëve. Dua të ndalem te shpenzimet për shërbimet rezidenciale. Ju e dini 
shumë mirë, kryetar, se në Lummadhë funksionon një qendër rezidenciale. Këtë çështje e kam 
ngritur edhe në Komitetin për Politikë dhe Financa. Në buxhet nuk po shoh të paraparë ndonjë zë 
apo kod buxhetor për sigurimin e një automjeti për këtë qendër. Është viti i pestë që e ngre këtë 
çështje: qendra rezidenciale nuk ka një automjet. Nuk e di nëse keni pasur rastin ta vizitoni 
ndonjëherë këtë qendër dhe të shihni se çfarë kategorie njerëzish jetojnë aty dhe cilat janë nevojat 
e tyre. Kam informacione se nuk e keni vizituar, prandaj do t’ju rekomandoja ta vizitoni dhe ta 

shihni nga afër gjendjen dhe nevojat e tyre. Ata kanë nevojë për një automjet, madje për një 
automjet që t’u përshtatet nevojave të tyre specifike. Kryetar, në këtë raport shohim se janë 
shpenzuar mjete të konsiderueshme për vetura me qira. Atëherë, pse të mos sigurohet një automjet 
me qira edhe për qendrën rezidenciale, në vend që kjo nevojë të mbetet e pazgjidhur për pesë vjet? 
Nëse kemi mundësi të marrim vetura me qira për nevoja të administratës, duhet të kemi mundësi 
të sigurojmë një automjet edhe për një qendër që ka nevojë reale për të. Sa i përket kategorisë së 
mallrave dhe shërbimeve, unë e di shumë mirë se si ndahet dhe planifikohet buxheti. Kam qenë 
drejtoreshë dhe e di se nuk mund të bëhet një shpenzim për subvencione, mallra dhe shërbime apo 
investime kapitale nëse nuk është paraparë në kategorinë përkatëse buxhetore. Këtë e kam shumë 
të qartë, prandaj nuk është nevoja që vazhdimisht të arsyetoheni vetëm me kategorizimin buxhetor. 
Por, kryetar, a ka mundësi të merrni një veturë me qira për nevojat e qendrës rezidenciale? A ka 
mundësi që, në kuadër të kategorisë së mallrave dhe shërbimeve, të rregullohen qendrat e 
mjekësisë familjare dhe shkollat, ku ka aq shumë mungesa? Ka mungesë të higjienës në çerdhe. 
Ka mungesë të mjeteve higjienike në shkolla. Në disa shkolla të Vushtrrisë mungojnë edhe gjërat 
elementare, si sapuni për larjen e duarve. Ndërkohë, në të njëjtën kategori buxhetore shohim 
shpenzime të konsiderueshme për nevoja të tjera të administratës. Ne e dimë shumë mirë se si 
bëhen furnizimet me materiale higjienike, materiale për zyrë dhe materiale të tjera shpenzuese. 
Prandaj, pyetja ime është: a është më mirë të furnizohen objektet e komunës me pajisjet dhe 
materialet e nevojshme, apo të vazhdohet me shpenzime të tjera që nuk janë domosdoshmërisht 
prioritet? Për shembull, shpenzimet për udhëtime zyrtare janë të konsiderueshme. Në raport 
figurojnë shuma prej 12,882 euro, 5,300 euro, 6,500 euro dhe mbi 11,000 euro në zëra të ndryshëm. 
Nuk po i përmend të gjitha shpenzimet, por po e ngre këtë shqetësim sepse, me këto mjete, do të 
mund të bëheshin shumë punë të mira për qytetarët. Sa i përket kompjuterëve, e kuptoj se mund të 
ketë pasur nevojë për zëvendësimin e tyre dhe se bëhet fjalë për një vlerë të konsiderueshme. Por 
dua të ngre një shqetësim tjetër lidhur me shpenzimet në arsim, konkretisht me trajnimet e 
vazhdueshme të mësimdhënësve. Pse nuk janë organizuar trajnime të vazhdueshme për 
mësimdhënësit? Trajnimi dhe zhvillimi profesional janë jetikë. Njeriu mëson gjatë gjithë jetës, 
ndërsa mësimdhënësit kanë nevojë të vazhdueshme për zhvillim profesional. Në këtë vit, sipas 
informatave që kemi, nuk janë organizuar trajnime të vazhdueshme për të gjithë mësimdhënësit. 

Nuk e di cila është arsyeja dhe çfarë ka ndikuar në këtë situatë, por mendoj se kjo është një çështje 
që duhet të sqarohet. Po ashtu, shpenzimet për vetura me qira dhe karburante janë në vlera mjaft 
të larta. Me këto mjete, brenda kategorisë së mallrave dhe shërbimeve, do të mund të realizoheshin 
shumë punë të mira dhe të adresoheshin shumë nevoja konkrete të qytetarëve. Prandaj, kryetar, 
nuk po them se nuk duhet të shpenzohen paratë. Po them se duhet të shpenzohen me prioritet, me 
përgjegjësi dhe në funksion të nevojave reale të qytetarëve. 
Ymer Haradinaj, anëtar i kuvendit-tha se po e shoh që kryetari sot, në një moment, ishte në 
siklet kur tha se nuk po kemi para, ndërsa me kalimin e kohës u relaksua. Por, sa i përket raportit 
të shpenzimeve, ky raport tregon shumëçka për gjendjen në të cilën ndodhet Komuna e Vushtrrisë 
dhe për mënyrën e punës së kryetarit dhe qeverisë komunale. Ne po shohim se, bazuar në këtë 
raport, paratë janë shpenzuar, por punët në terren nuk janë përfunduar. Madje, jo vetëm që nuk 
janë përfunduar, por në shumë raste as nuk kanë filluar. Prandaj, edhe nga takimet që kemi pasur 
me qytetarët dhe nga qytetarët që kam pritur në zyrë, kam marrë ankesa të shumta për qeverisjen 
tuaj, për mënyrën e shpenzimit të parasë publike dhe për mënyrën se si po menaxhohet Komuna e 
Vushtrrisë. Po e filloj me shpenzimet e luksit që i keni bërë si qeveri komunale. Nëse e krahasojmë 
periudhën janar–qershor 2025 me periudhën janar–qershor 2026, shohim se shpenzimet për 
udhëtime zyrtare jashtë vendit në vitin 2026 janë 12.820 euro, ndërsa në vitin e kaluar kanë qenë 
15.900 euro. Sa i përket mëditjeve për udhëtime zyrtare jashtë vendit, vitin e kaluar janë shpenzuar 
3.200 euro, ndërsa sivjet 5.388 euro. Për akomodimin gjatë udhëtimeve zyrtare jashtë vendit, këtë 
vit janë shpenzuar 6.500 euro, ndërsa vitin e kaluar 2.651 euro. Ndërsa për shpenzime të tjera të 
udhëtimeve zyrtare jashtë vendit, këtë vit janë shpenzuar 11.000 euro, krahasuar me 7.900 euro 
vitin e kaluar. Pra, duket qartë se një pjesë e konsiderueshme e mjeteve është shpenzuar për 
udhëtime jashtë vendit, ndërsa para qytetarëve dhe para kuvendarëve dilni dhe thoni se nuk kemi 
para për ndarjen e bursave për studentë. Unë dje dëgjova se Komuna e Fushë Kosovës ka ndarë 
754 bursa për studentë të nivelit bachelor dhe 160 bursa për studentë të nivelit master. Edhe ajo 
është një komunë në kuadër të Republikës së Kosovës. Po ashtu, kemi parë edhe kryetarë të 
komunave të tjera duke dalë në terren dhe duke shpërndarë traktorë për bujqit. Prandaj, mosndarja 
e bursave në Komunën e Vushtrrisë lidhet, në masë të madhe, me menaxhimin e dobët të komunës 
dhe me mënyrën se si po prioritizohen shpenzimet. Sa i përket blerjes së kompjuterëve, parafolësi 
tha se kjo është në rregull. Mirëpo, ka qenë kërkesë e kahmotshme që edhe asamblistët të pajisen 
me kompjuterë ose laptopë. Sigurisht, kjo ka mbetur si pasojë e neglizhencës së kryesueses së 
Kuvendit, e cila, me sa duket, nuk e ka iniciuar këtë çështje. Sa i përket shpenzimeve për karburant, 
e dimë që sivjet kemi pasur rritje të çmimeve. Por nuk e di se si mund të arsyetohet kjo rritje, kur 
në terren shumë punë nuk po kryhen, ndërsa shpenzimet për karburant janë rritur ndjeshëm. Nga 
23.000 euro sa kanë qenë vitin e kaluar, sivjet kanë arritur në 25.233 euro. Sa i përket mirëmbajtjes 
së autorrugëve lokale, vitin e kaluar janë shpenzuar 436.000 euro, ndërsa sivjet mbi 1 milion euro. 
Për mirëmbajtje rutinore janë shpenzuar 263.000 euro. Pastaj kemi edhe qiratë për automjete. Në 
njërën anë keni blerë automjete, ndërsa në anën tjetër e keni rritur shpenzimin për qira të 
automjeteve për rreth 30.000 euro. Kjo kërkon një sqarim të qartë. Nëse e shohim raportin në 
mënyrë specifike, shihet se në shumicën e kodeve buxhetore mjetet janë realizuar, madje në disa 
raste 100%, ndërsa punët në terren nuk janë kryer. Për shembull, sa i përket ndërtimit të urës në 
Lumadh, kanë qenë të planifikuara 30.000 euro dhe, sipas raportit, ato mjete janë shpenzuar. Unë 
nuk kam informacion se ajo urë është ndërtuar apo se kanë filluar punimet. Po ashtu, edhe për 
ndërtimin e rrugëve lokale mjetet janë shpenzuar, ndërsa punët në terren, në disa raste, as që kanë 
filluar. 

Prandaj, kjo nuk është çështje për të qeshur, kryetar. Unë e di që po qeshni, por kjo çështje duhet 
të trajtohet me seriozitet, sepse bëhet fjalë për paranë e qytetarëve. Sa i përket ndërtimit të rrugëve 
në Gracë, për shembull, janë ndarë 80.000 euro dhe, sipas raportit, këto mjete janë shpenzuar. 
Mirëpo, unë nuk kam parë që të ketë filluar ndonjë punim në rrugët e Gracës. Po ashtu, për 
ndërtimin e rrugëve lokale në Studime, Ceceli dhe Samadrexhë janë ndarë 220.000 euro dhe, sipas 
raportit, janë shpenzuar të gjitha. Por unë nuk e di se ku janë realizuar këto punime, sepse, nga ajo 
që shohim në terren, ato nuk kanë filluar. Prandaj, është për keqardhje kjo gjendje në të cilën 
ndodhet Komuna e Vushtrrisë.  
Nasuf Aliu, anëtar i kuvendit-tha se për të mos u përsëritur në vërejtje dhe sugjerime me pyetjet 
që u ngritën nga kolegët, po ndalem vetëm në disa çështje për të cilat kërkoj sqarim. Po filloj në 
faqen 4. Në kolonën e gjashtë, te titulli thuhet „Buxheti i planifikuar për vitin 2024“, ndërsa në 

kolonën e fundit thuhet „Viti i kaluar“  dhe paraqitet shpenzimi i realizuar për periudhën e njëjtë 

të vitit 2023. Me të vërtetë, po kalojmë nga një vit në tjetrin dhe nuk po kuptojmë qartë se cilat 
vite po krahasohen. A po flasim për krahasimin e vitit 2026 me vitin 2025, apo bëhet fjalë për 
krahasimin e tre viteve të fundit? Kërkoj një sqarim të qartë për këtë çështje. Një çështje tjetër 
është në faqen 5. Në kolonën e gjashtë, te „Buxheti i planifikuar“, thuhet „Plani i reviduar i buxhetit 

për vitin 2023“, ndërsa bëhet fjalë për buxhetin e mbetur për vitin 2026. Çfarë korrelacioni apo 

ndërlidhjeje ka në këtë rast? Pse bëhet krahasimi i vitit 2026 me vitin 2023, kur në dokument kemi 
të bëjmë me planin e reviduar të buxhetit për vitin 2026? Për më tepër, në këtë pjesë vlerat janë 
zero, prandaj nuk është e qartë se çfarë informacioni synohet të paraqitet me këtë krahasim. Pjesën 
tjetër të shqetësimeve e ndaj me kolegët dhe nuk do të përsëritem. 
Isuf Jashari, drejtor i DBF-së-pasi i përshëndeti të pranishmit deklaroi: Drejtoria për Buxhet, 
Thesar dhe Financa, bazuar në planin e punës, ka hartuar raportin gjashtëmujor për të hyrat dhe 
shpenzimet buxhetore për vitin 2026. Sa i përket pyetjeve që u parashtruan, po filloj me pyetjen e 
deputetes Drita Dibrani. Sinqerisht, për ta kuptuar më mirë raportin, duhet të konsultoheni me 
njerëz profesionistë të fushës së ekonomisë. Arsyeja është se, meqenëse jeni deputete fillestare, 
duhet ta dini se kjo është një formë standarde e raportit, e cila është e obligueshme dhe përcaktohet 
nga Ministria e Financave. Edhe në të kaluarën kemi pasur forma të ndryshme. Ju e dini që ka qenë 
një lloj „fontane dëshirash“: një deputet kërkonte këtë formë, një tjetër një formë tjetër dhe kështu 
me radhë. Mirëpo, kjo çështje tashmë është rregulluar në nivel të të gjitha komunave të Kosovës 
dhe ekziston një formë standarde e raportimit. E kuptoj që për dikë mund të jetë e vështirë për t’u 

kuptuar, por për profesionistët e fushës së ekonomisë është shumë e qartë. Nga një tabelë e vetme 
mund të flasim edhe dy orë dhe ta shpjegojmë në detaje. Për informimin tuaj, në përmbledhjen e 
shpenzimeve sipas burimeve të financimit, buxheti i planifikuar për këtë periudhë ka qenë 20 
milionë e 673 mijë e 630 euro, ndërsa buxheti i realizuar është 19 milionë e 947 mijë euro, që në 
përqindje paraqet rreth 96%. Mund të them se ky është një realizim shumë i mirë për një periudhë 
relativisht të shkurtër kohore. Sa i përket kategorisë së mallrave dhe shërbimeve, për të cilën u 
pyet se pse shpenzimet janë më të mëdha se vitin e kaluar, ju e dini se vitin e kaluar ka pasur 
mungesë të mjeteve financiare. Shumica e obligimeve të papaguara nga viti 2025 janë bartur në 
vitin 2026. Pra, si te qiratë, ashtu edhe te kategoritë e tjera, kemi pasur obligime të bartura nga viti 
2025, të cilat janë realizuar dhe paguar gjatë vitit 2026. Sa i përket qirasë së automjeteve, edhe 
këtu kanë qenë obligime të vitit të kaluar. Këtë vit ka skaduar kontrata dhe tash duhet të shohim 
se si do të veprojmë më tutje. Ndërsa, sa i përket shpenzimeve për udhëtime zyrtare, kjo është një 
kategori ekonomike e veçantë dhe mjetet e parapara në këtë kategori nuk mund të përdoren për 
ndarjen e bursave apo për qëllime të tjera. Secila kategori ekonomike e ka destinimin e caktuar me 
planin buxhetor dhe, në bazë të këtij plani, duhet të bëhet edhe realizimi i shpenzimeve, sipas 

kërkesave dhe aprovimit të tyre nga ana e Zyrtarit Kryesor Administrativ (ZKA). Sinqerisht po ju 
them se të gjitha të dhënat e prezantuara në raport janë të sakta dhe të mbështetura me dëshmi. Sa 
i përket çështjes së viteve, si dhe vërejtjeve dhe sugjerimeve tuaja, ato i mirëpres. Ne jemi njerëz 
dhe mund të ketë edhe ndonjë gabim të thjeshtë teknik. Mirëpo, pikërisht për këtë është Kuvendi 
Komunal: ai është hallka e fundit e kontrollit dhe shqyrtimit, përmes së cilës raportet mund të 
përmirësohen dhe të finalizohen në mënyrën më të mirë të mundshme. 
Drita Dibrani, anëtare e kuvendit-duke ju refruar diskutimit të Drejtorit të Financave deklaroi 
Drejtor, nuk desha të më jepni këtu leksione se si duhet t’i analizoj linjat buxhetore. Unë kërkova 

sqarime konkrete për disa çështje. Sa i përket mirëmbajtjes së objekteve shëndetësore, vitin e 
kaluar janë shpenzuar 15.000 euro, ndërsa këtë vit, për periudhën gjashtëmujore, janë shpenzuar 
vetëm 256,90 euro për mirëmbajtjen e objekteve të kujdesit shëndetësor parësor. Për këtë kërkova 
sqarim. Po ashtu, ju kam dërguar edhe email lidhur me mënyrën e paraqitjes së tabelave. Kam 
kërkuar që të na ofrohet një pasqyrë financiare më e qartë dhe më e lexueshme. Kjo nuk është 
kërkesë vetëm për mua, por për të gjithë anëtarët e Kuvendit, në mënyrë që raportet të jenë sa më 
të kuptueshme dhe transparente. Po ashtu, ju bëra një pyetje shumë konkrete lidhur me 
kontraktimet e tjera, ku janë realizuar rreth 1.9 milion euro. Pyetja ime ishte e qartë: cilët operatorë 
ekonomikë i kanë përfituar këto mjete? Prandaj, kërkoj përgjigje konkrete për këto çështje dhe jo 
shpjegime të përgjithshme se si duhet ta lexojmë raportin. 
Isuf Jashari, drejtor i DBF-së- tha se ne jemi të obliguar që materialin ta dërgojmë përmes 
Sekretarisë së Kuvendit. Kryesuesja e Kuvendit jua ka përcjellë materialin përmes një emaili 
zyrtar, të cilin ma keni adresuar më herët, dhe raportin e kam përgatitur në përputhje me kërkesën 
tuaj. Sa i përket shërbimeve të tjera kontraktuese, në kodin 13460, do t’jua dërgoj në mënyrë të 

veçantë pasqyrën e të gjitha shpenzimeve. Në tabelë, në përshkrim, paraqitet shuma totale prej 
1.905.384 eurosh. Pra, të gjitha shpenzimet e përfshira në këtë shumë do t’jua dërgoj përmes 

emailit, për informacionin që keni kërkuar. Ndërsa, sa i përket përshkrimit të raportit, kjo tabelë 
paraqet në mënyrë të përmbledhur shpenzimet, planin buxhetor dhe krahasimin me vitin paraprak. 
Buxheti është transparent dhe të gjitha shpenzimet mund t’ju vihen në dispozicion. Çdo 

informacion shtesë që ju intereson mund ta kërkoni dhe ne mund t’jua adresojmë përmes emailit. 

Formën analitike të shpenzimeve do t’jua dërgojmë secilit prej jush. 
Ferit Idrizi, kryetar i komunës- tha se  do të mundohem t’u përgjigjem, sepse u prekën shumë 

çështje. Shumicën e tyre i shpjegoi drejtori i Buxhetit, përfshirë edhe çështjen e automjeteve me 
qira, ku sqaroi se bëhet fjalë për obligime të viteve të kaluara dhe se kontrata tashmë ka skaduar. 
Sa i përket shpenzimeve për naftë, këtë e tha edhe vetë anëtari i Kuvendit si vërejtje. Arsyeja është 
e thjeshtë: çmimi i naftës është rritur ndjeshëm dhe kjo ka ndikuar në rritjen e shpenzimeve për 
karburant. Asgjë tjetër. Sa i përket udhëtimeve jashtë vendit, ato kanë të bëjnë me anëtarët e 
komisioneve. Edhe ju, kur keni qenë anëtarë të komisioneve, keni pasur raste kur keni udhëtuar, 
herë në Shqipëri e herë në vende të tjera. Nuk ju kam ndaluar, sepse qëllimi ka qenë puna: të 
punoni, të hartoni një rregullore të mirë dhe të përmbushni detyrat e komisionit. Edhe anëtarët e 
tanishëm të Kuvendit dhe të komisioneve nuk paguhen për këtë punë. Prandaj, një lloj motivimi 
është i nevojshëm. Nuk mendoj se është ndonjë humbje e madhe nëse një anëtar merr mëditje për 
një angazhim pune. Në fund të fundit, nëse për një aktivitet janë shpenzuar 3.000 euro, ndërsa tash 
janë shpenzuar 5.000 euro, ajo që na intereson është rezultati i punës. Është përmendur edhe çështja 
e bursave që po i ndajnë komunat e tjera. Kjo është e vërtetë. Mirëpo, duhet ta shohim edhe situatën 
dhe mundësitë e secilës komunë. Komuna e Obiliqit, për shembull, ka një ligj të veçantë lidhur me 
ndotjen e mjedisit dhe përfiton mjete të veçanta nga kjo çështje. 

Sa i përket planifikimeve tona, ju e dini në çfarë gjendjeje kanë qenë objektet e banimit të njohura 
si banesat e bardha. Kush ka shkuar dhe i ka parë ato objekte, e di shumë mirë se në çfarë gjendjeje 
të mjerë kanë qenë. Ne i kemi orientuar një pjesë të mjeteve nga fundi i subvencioneve, sepse nuk 
kemi pasur mundësi të tjera, dhe presim që ai projekt të finalizohet. Edhe sa i përket vërshimeve, 
duhet ta pranojmë një fakt. Kur ka pasur reshje të mëdha, shumë komuna të tjera kanë pasur 
probleme serioze me vërshimet, duke iu mbushur garazhet me ujë si nga lart, ashtu edhe nga 
poshtë. Edhe Vushtrria ka pasur reshje të mëdha dhe vërshime. Kur punohet mirë, duhet ta 
pranojmë dhe ta themi: „Këtu është punuar mirë.“ Nuk duhet që çdo gjë të shihet vetëm nga ana e 

kritikës. Sa i përket shërbimeve kontraktuese, ju e dini se çdo kontratë është e publikuar në faqen 
zyrtare të Komunës. Mund t’i shikoni aty se ku janë kryer shërbimet dhe cilat kanë qenë kontratat. 

Unë nuk mundem tani t’i përmend me radhë të gjitha shërbimet dhe shumën që ka kushtuar secila 

prej tyre. Raportet janë publike dhe gjithçka është transparente. Për vitin e kaluar, Komuna e 
Vushtrrisë ka zënë vendin e parë në transparencë, me 100 pikë. Edhe këtë vit synojmë ta ruajmë 
të njëjtin standard. Për çdo pyetje që keni, ne do të dalim këtu dhe do të japim përgjigje. Ku kemi 
gabuar, do ta pranojmë se kemi gabuar. Por aty ku punohet, duhet të pranohet se po punohet. U 
përmendën edhe projektet që kanë mbetur përgjysmë. Po, është e vërtetë se ka projekte të tilla. 
Mirëpo, duhet ta kuptoni edhe arsyen pse kanë mbetur të papërfunduara. Për shembull, është 
paraparë të asfaltohej rruga në lagjen e Muhaxherëve në Stanoc të Poshtëm. Ne e kemi zgjeruar 
atë rrugë, sepse e dini sa e ngushtë ka qenë. Mirëpo, për shkak të mungesës së mjeteve, ato mjete 
na janë marrë për obligime të tjera. Tash presim që të vazhdojmë me asfaltimin. Edhe kompanitë 
janë në krizë, sidomos për shkak të rritjes së çmimeve të naftës dhe materialeve të ndërtimit, sepse 
shtrimi i rrugëve lidhet drejtpërdrejt me çmimin e bitumit dhe materialeve të tjera. Edhe rruga  
“Dibran Imeri” në Pantinë ka qenë vetëm rreth tre metra e gjerë. Unë vetë kam shkuar dhe kam 
negociuar me banorët e asaj zone dhe kemi arritur ta zgjerojmë rrugën në mbi pesë metra. Nuk 
kemi mundur ta shtrojmë ende, por puna është bërë. Edhe rruga Stanoc i Poshtëm–Lumi i Madh, 
ura në Lumadh dhe projekte të tjera që i përmendët janë çështje reale. Por duhet ta kuptoni se një 
pjesë e konsiderueshme e mjeteve, rreth 14 milionë euro, na janë marrë për obligime të tjera. Nuk 
po e them këtë për t’u viktimizuar, sepse nuk kam nevojë të viktimizohem. Po e them për ta bërë 

situatën transparente para jush dhe para qytetarëve. Por edhe ju, kur bëni kritika, mos u frikësoni. 
Kritikoni aty ku nuk punohet, por kritikoni edhe institucionet e tjera kur përgjegjësia është e tyre. 
Për shembull, rruga nga dalja e Nadakocit, e cila prej vitesh është në gjendje të keqe, duhet të 
trajtohet  nga Ministria, nëse është rrugë në kompetencë të saj. Nuk kam dëgjuar që ndonjë anëtar 
i Kuvendit të ketë dalë dhe ta ketë pyetur Ministrinë se çfarë po bën me atë rrugë, nëse do ta 
asfaltojë apo nëse do t’ia japë Komunës në menaxhim. Mos u frikësoni të kritikoni edhe 

institucionet qendrore. Nëse një rrugë është në kompetencë të Ministrisë, kërkoni përgjegjësi edhe 
prej saj. Për shembull, rruga e Artakollit afër pompes së benzinës të familjes së Strocit,  ajo rrugë 
ka shumë probleme me gropa të mëdha dhe po thuajse është shkarruar tersishtë. Edhe aty duhet të 
kërkohet përgjegjësi nga Ministria përkatëse, sepse rruga është në kompetencën e saj. Në komunën 
tonë ka shumë rrugë që janë në gjendje të keqe dhe për të cilat duhet të kërkohet zgjidhje. Ne ju 
japim raport dhe jemi të gatshëm të përgjigjemi për punën tonë, por edhe ju duhet t’ua drejtoni 

pyetjet institucioneve të tjera kur ato kanë përgjegjësi. Sa i përket rrugëve që janë në marrëveshje 
me Ministrinë, është e vërtetë se disa prej tyre janë pronë dhe në kompetencë të Ministrisë, por ne 
kemi nënshkruar marrëveshje dhe kemi marrë përsipër menaxhimin dhe bashkëfinancimin e tyre. 
Për shembull, rruga e Balincit dhe rruga deri në Dolak janë projekte ku kemi marrë përsipër 
përgjegjësi konkrete. E keni parë edhe vetë se sa është zgjeruar rruga, në disa segmente deri në 11 
metra. Prandaj, kur flasim për këto projekte, duhet të jemi të qartë se kush e ka përgjegjësinë dhe 

çfarë marrëveshjesh ekzistojnë ndërmjet Komunës dhe Ministrisë. Nuk është e drejtë që çdo 
problem i rrugëve t’i faturohet vetëm Komunës. Për shembull, për rrugën nga dalja e Nadakocit 
deri tek rrethi te Emonës, ka qindra komente nga qytetarët që pyesin pse kryetari po shtron rrugë 
nëpër fshatra dhe nuk po e shtron atë rrugë. Përgjigjja është se ajo është rrugë në kompetencë të 
Ministrisë. Nëse Ministria na e jep në menaxhim, ne jemi të gatshëm ta kryejmë punën. Sa i përket 
rrugës në fshatin Druar, e cila lidhet edhe me projektin e kanalizimit, është bërë një pjesë e punës 
dhe kanë mbetur edhe disa segmente për t’u përfunduar. Në përgjithësi, për projektet që kanë 
mbetur pa u përfunduar, duhet ta kemi parasysh edhe çështjen e afateve të kontratave. Kur nuk ka 
mjete për t’i paguar operatorët ekonomikë, ekzistojnë dy mundësi: ose të ndërpritet kontrata, ose 

të vazhdohet afati i ekzekutimit të saj. Në shumë raste është dashur të vazhdohet afati, pikërisht 
për shkak të mungesës së mjeteve për pagesë. Pra, këto janë arsyet që duhet t’i kemi parasysh kur 

flasim për projektet që janë në proces ose që kanë mbetur të papërfunduara. 
Drita Dibrani, anëtare e kuvendit- Kryetari përmendi disa rrugë të cilat po shtrohen. Është mirë 
që po shtrohen rrugë, kryetar. Por është mirë që, kur i publikoni këto projekte edhe në Facebook, 
të tregoni qartë se cilat prej tyre janë realizuar në kuadër të marrëveshjeve të mirëkuptimit dhe 
bashkëpunimit me Qeverinë e Republikës së Kosovës. Nuk mjafton vetëm një fjali e shkurtër se 
„po shtrohet kjo rrugë“. Duhet t’i informoni qytetarët se cilat janë burimet e financimit dhe në 

kuadër të cilit institucion po realizohet projekti. Për shembull, rehabilitimi i rrugës së fshatit 
Akrashticë–Balincë, rehabilitimi i rrugës nga Ura deri në Llamkoc, projekti i rehabilitimit të rrugës 
Magjistrale, pastaj rruga Dumnicë e Ultë–Dumnicë e Mesem, si dhe projekti i rehabilitimit të 
rrugës „Dëshmorët e Kombit“, janë projekte që realizohen në kuadër të marrëveshjeve dhe 

memorandumeve të bashkëpunimit me Ministrinë e Infrastrukturës. Prandaj, kur flasim për këto 
projekte, duhet të jemi transparentë edhe për kontributin e Qeverisë së Republikës së Kosovës. 
Nëse Qeveria ka ndarë fonde, duhet ta bëjmë të ditur se sa mjete janë ndarë nga Qeveria dhe sa 
janë ndarë nga Komuna. Nëse kjo sqarohet, atëherë nuk kemi asnjë problem. Po flasim për 
Qeverinë e Republikës së Kosovës, e cila drejtohet nga kryeministri Albin Kurti dhe që është 
qeveria e të gjithë qytetarëve të Kosovës, përfshirë edhe qytetarët e Vushtrrisë. Prandaj, edhe ju 
duhet ta përmendni kontributin e Qeverisë së Kosovës dhe t’u tregoni qytetarëve se këto projekte 

janë realizuar edhe me fondet e shtetit. Nuk është në rregull që në sallën e Kuvendit të krijohet 
përshtypja sikur të gjitha këto investime janë vetëm rezultat i punës së Komunës. Një çështje tjetër 
që e përmendët është rruga prej rreth 900 metrash, ku po kërkohet ndërhyrje. A keni bërë kërkesë 
për këtë çështje? Dhe nëse po publikoje kërkesën. 
Betim Grabanica, anëtar i kuvendit-tha se Dëgjova me vëmendje kryetarin. Ne, si anëtarë të 
Kuvendit, e përfaqësojmë qytetarin e Komunës së Vushtrrisë dhe pa marrë parasysh se cila qeveri 
është në pushtet, ne duhet të kërkojmë atë që është në interes të qytetarëve tanë. Unë flas në emrin 
tim, por besoj se ky është edhe shqetësim i përgjithshëm i qytetarëve të Vushtrrisë. Pavarësisht 
nëse në Qeverinë e Kosovës është Albin Kurti, Lumir Abdixhiku apo dikush tjetër, neve na 
intereson Komuna e Vushtrrisë dhe interesat e qytetarëve tanë. Sa i përket buxhetit dhe 
transparencës, është e vërtetë se kryetari deklaroi se ka transparencë maksimale. Por dua të ngre 
një shqetësim konkret: a është profesionale që Drejtoria e Bujqësisë të mos ketë pasur asnjë projekt 
të financuar për tre vjet radhazi? Për tri vite, kjo drejtori nuk ka pasur asnjë projekt të veçantë. Unë 
nuk dua të paragjykoj punën e drejtorit, sepse e njoh dhe e di që është profesionist, ka vullnet dhe 
dëshirë për të punuar. Pikërisht për këtë arsye mendoj se duhet t’i krijohen mundësi dhe t’i ndahet 

buxhet për të mbështetur sektorin e bujqësisë. Nëse kemi fermerë që kanë nevojë për mbështetje 
dhe subvencione, atëherë duhet të ketë mjete të planifikuara për këtë sektor. Nuk është e 
mjaftueshme që fermerëve t’u premtohet vazhdimisht se do të përkrahen, ndërsa në praktikë 

mungojnë projektet dhe mbështetja konkrete. Prandaj, kryetar, kërkoj që Drejtorisë së Bujqësisë 
t’i krijohen mundësi reale për të punuar dhe për t’i mbështetur fermerët e Komunës së Vushtrrisë. 
Ferit Idrizi, kryetar i komunës- Ajo që kërkon ti dhe ajo që kemi realizuar ne nuk janë e njëjta 
gjë. Prandaj, dua vetëm ta sqaroj se nuk është çështja „krejt ose hiç“. Për herë të parë, gjatë 
mandatit tonë është subvencionuar ujitja e tokave në një sipërfaqe prej 1.300 hektarësh. Për herë 
të parë është subvencionuar edhe qumështi. Po ashtu, kemi mbështetur bletarët dhe kemi 
subvencionuar 273 sera, nga një ari për secilën. Prandaj, nuk është e drejtë të thuhet se nuk është 
bërë asgjë për fermerët. Nëse më thua se nuk kemi ndarë traktorë, atëherë ke të drejtë, sepse nuk 
kemi ndarë traktorë dhe nuk kemi pasur mundësi për një program të tillë. Por të thuhet se nuk kemi 
bërë asgjë për fermerët, kjo nuk qëndron. Për herë të parë kemi hapur rrugë bujqësore nëpër ara në 
Dobërllukë, Pestovë dhe në zona të tjera. Në disa prej tyre kemi shtruar zhavorr, në mënyrë që 
fermerët të kenë qasje më të lehtë në tokat e tyre bujqësore. Për fermerët, këto rrugë kanë qenë 
shumë të rëndësishme. Prandaj, ajo që më pengon është vlerësimi ekstrem, sikur të jetë bërë „krejt 

ose hiç“. Nuk është bërë gjithçka dhe e pranoj se ka ende shumë nevojë për mbështetje të bujqësisë. 

Ka shumë punë për t’u bërë dhe shumë nevoja të fermerëve që duhet të adresohen. Por, nëse thuhet 
se nuk është bërë asgjë, kjo nuk është korrekte. Vetë fermerët e dinë çfarë kanë përfituar. Dikush 
ka përfituar serrë, dikush mbështetje për ujitjen e tokave, ndërsa dikujt i janë hapur dhe rregulluar 
rrugët bujqësore. Prandaj, duhet të jemi më korrektë në vlerësimet dhe në kritikat tona. Kritika 
është e mirë dhe e nevojshme, por duhet të bazohet në atë që është bërë dhe në atë që nuk është 
bërë. Në fund të fundit, ne kemi synuar të krijojmë njëfarë balance dhe të bëjmë atë që kemi 
mundur, në harmoni me mundësitë dhe buxhetin e komunës. 
 
Në fund të debatit lidhur me këtë pikë të rendit të ditës, kuvendi pas votimit me 14 vota 
“për”, 8 vota “kundër”, 4 vota “abstenim” aprovoi Raportin gjashtëmujor për të hyrat dhe 
shpenzimet buxhetore për vitin 2026. 
 
4. Pasqyrat financiare për vitin 2025 dhe raporti i auditorit të përgjithshëm. 
 
Nasuf Aliu, anëtar i kuvendit- Fillimisht, njoftoi se ka ardhur një email nga Instituti GAP, ku 
thuhet se prej këtij muaji do të monitorohet puna e Kuvendit Komunal. A është komuna e njoftuar 
për këtë? Në lidhje me raportin, nuk e di çfarë ka ndodhur, por në vend që të avancojmë me 
standardet e raportimit, kemi një situatë që duhet ta marrim seriozisht. Ajo që është shqetësuese, 
veçanërisht për kuvendarët e rinj që mund të mos e kuptojnë plotësisht këtë çështje, është fakti se 
raporti është i kualifikuar. Kur një raport i auditimit është i kualifikuar, kjo nënkupton se auditori 
ka evidentuar të gjetura dhe çështje që kërkojnë vëmendje. Ndërsa, kur raporti nuk është i 
kualifikuar, atëherë nënkuptohet se komuna është në një situatë më të rregullt sa i përket pasqyrave 
financiare. Në faqen e katërt janë paraqitur bazat mbi të cilat është kualifikuar ky raport. Janë 
evidentuar katër çështje. Veçanërisht dua të ndalem te çështja e parë, ku thuhet se raportimi mbi 
detyrimet kontingjente, i shpalosur në pasqyrat vjetore financiare, ishte mbivlerësuar me 1,568,004 
euro. E kuptoj që një pjesë e kësaj situate lidhet me rastet e mësimdhënësve që kanë përfituar, 
përmes kontratës kolektive, të drejtat që u takojnë. Mirëpo, përveç çështjeve të tjera që nuk po dua 
t’i lexoj një nga një, pasi raportin e keni të gjithë para vetes, veçanërisht shqetësuese është vlera 
prej 687,855 eurosh, e cila, në kuadër të kësaj çështjeje, është paguar për interesa, tarifa të kësaj 
natyre dhe shpenzime gjyqësore. Me të vërtetë, kjo është shqetësuese. Kryetar, përgjegjësia, edhe 
në bazë të raportit të auditimit, por edhe në bazë të kompetencave që i keni si kryetar i komunës, 
është e juaja që këto çështje t’i shqyrtoni, t’i adresoni dhe t’i merrni seriozisht këto vërejtje që sot 

i keni në tavolinë përmes një raporti të pavarur. Nuk po dua të përsëritem duke e lexuar pikën e 
pestë, e cila paraqet bazën e këtyre konkluzioneve, dhe t’i numëroj të gjitha me radhë, sepse janë 

shumë tekstuale. Por dua të ndalem te pjesa që përcakton përgjegjësitë e menaxhmentit dhe të 
organeve drejtuese të qeverisë për pasqyrat financiare. Aty theksohet se kryetari i komunës është 
përgjegjës edhe për vendosjen e kontrolleve të brendshme, të cilat i përcakton si të nevojshme për 
të mundësuar përgatitjen e pasqyrave vjetore financiare pa keqdeklarime materiale, të shkaktuara 
qoftë nga mashtrimi apo nga gabimi. Kjo përgjegjësi nënkupton edhe përmbushjen e kërkesave që 
burojnë nga Ligji për Menaxhimin e Financave Publike dhe Rregullorja për Raportim Vjetor 
Financiar nga Organizatat Buxhetore. Prandaj, konsideroj se këto të gjetura duhet të merren shumë 
seriozisht dhe të ndërmerren masat e nevojshme për adresimin e tyre. 
Drita Dibrani, anëtare e kuvendit- tha se do të flas në emër të grupit, kështu që uroj të mos më 
ndërprisni gjatë diskutimit. Të nderuar kolegë kuvendarë, Sot, para nesh, nuk kemi thjesht një 
përmbledhje shifrash apo një dokument rutinor burokratik. Sot, mbi tavolinë kemi një pasqyrë më 
të saktë, më të pamëshirshme dhe më zyrtare të punës së kësaj qeverisjeje komunale. Bëhet fjalë 
për raportin zyrtar të auditimit. Për të disatin vit me radhë, nga kjo foltore kemi dëgjuar premtime 
me ngjyra, reklama në rrjete sociale, inaugurime dhe prerje shiritash. Por, kur bie perdja, flet 
Auditori i Përgjithshëm dhe e vërteta del në shesh. Ky raport tregon se kjo qeverisje ka dështuar 
në menaxhim, ka shkaktuar probleme financiare dhe ka treguar papërgjegjshmëri ndaj parasë 
publike. Dhe këtu le të flasim me fakte, drejtpërdrejt nga raporti. Së pari, investimet kapitale dhe 
projektet e bllokuara. Auditori ka konfirmuar zyrtarisht se tetë projekte kryesore kapitale nuk kanë 
përfunduar brenda afateve të përcaktuara ligjore dhe kontraktuale. Bulevardi „Adem Jashari“  dhe 
parkingu nëntokësor – një projekt me vlerë prej 2.7 milionë eurosh, i cili është dashur të përfundojë 
në dhjetor të vitit 2025, por edhe sot vazhdon të jetë një kantier i hapur. Madje, ende po vendosen 
pllaka dhe çdo ditë shohim punime të reja, ndërhyrje dhe prishje. Në raport përmendet edhe Tregu 
i Gjelbër për prodhuesit tanë vendorë, me vlerë prej 1.1 milion eurosh, i cili është dashur të 
përfundojë në tetor të vitit 2025, por vazhdon të mbetet i papërfunduar. Ndërtimi i shkollës fillore 
„Mustafë Venhari“, një projekt me vlerë mbi 1 milion euro, ende nuk ka përfunduar. Ndërsa rruga 
„Bekim Berisha – Abeja“,  rruga “Lumni Surdulli” është dashur të përfundojnë në tetor të vitit 
2024. Pra, kemi rreth dy vite vonesë për projekte infrastrukturore që qytetarët i paguajnë nga xhepi 
i tyre.  Së dyti, menaxhimi i kontratave. Problemi i tejkalimit të afateve është vetëm ana vizuale e 
problemit. Ajo që zbulojmë në raport, në kapitullin për menaxhimin e kontratave, shkon përtej 
paaftësisë në realizimin e projekteve. Flasim për pagesa të pranuara për punë për të cilat auditori 
ka konstatuar se nuk janë realizuar në terren. A e dini se në projektin e rrugës “2 Maji” është 
faturuar dhe është pranuar pagesa prej 14 mijë eurosh për zyrat në vendpunishte? Por, kur auditori 
doli fizikisht në terren, nuk u gjet asnjë zyrë e vetme. Ku shkuan ato 14 mijë euro? Te shkolla 
„Mustafë Venhari“  janë pranuar si të përfunduara punimet për mbjelljen e barit dhe drurëve 

dekorativë, në vlerë prej 2,600 eurosh, të cilat nuk janë realizuar në terren. Në Tregun e Gjelbër 
janë pranuar punime në vlerë prej 3,900 eurosh, edhe pse ato nuk ishin përfunduar fare. Kjo nuk 
është më thjesht çështje pakujdesie. Kjo është dështim i kontrollit institucional dhe nënshkrim i 
faturave pa u verifikuar nëse puna është kryer apo jo. Unë nuk e kuptoj se si mund të nënshkruhet 
një faturë dhe të pranohet një punë e pakryer. Së treti, çështja e financave dhe borxheve. Në fund 
të vitit, komuna ka bartur 45 fatura të papaguara, me një vlerë alarmante prej mbi 2.36 milionë 
eurosh. Vonesat në pagesat ndaj operatorëve ekonomikë variojnë nga një deri në tetë muaj. E dini 
çfarë do të thotë kjo për buxhetin e Vushtrrisë, të nderuar anëtarë të Kuvendit Komunal? Do të 
thotë se nesër kjo komunë mund të përballet me padi gjyqësore, me procedura përmbarimore dhe 
me kamata ndëshkuese, duke dëmtuar paranë publike për shkak të vonesave të pushtetit. Ndërkohë 

që komuna vonon pagesat për punët e kryera, nga ana tjetër tregon një tolerancë të çuditshme ndaj 
qiramarrësve të pronave publike. Një prej lokaleve që e kam përmendur disa herë në seancat e 
kaluara, në rrugën „Dëshmorët e Kombit“, ka grumbulluar mbi 30 mijë euro borxh ndaj komunës, 
pa u shqetësuar nga askush. Edhe toka bujqësore në Gracë ka krijuar borxh mbi 22 mijë euro. Dhe 
sa e sa prona të tjera janë ku qiratë nuk mblidhen fare? Unë nuk mund ta kuptoj se si ka ndodhur 
kjo. Apo ndoshta ka qenë vit zgjedhor dhe nuk i ka konvenuar kryetarit të komunës dhe kësaj 
qeverisjeje që t’i adresojnë këto borxhe? Mbi të gjitha, sipas Ligjit për Tatimin në Pronë, komuna 

ishte e detyruar të bënte verifikimin e të paktën 20 për qind të pronave. Çfarë ka bërë kjo qeverisje 
gjatë vitit 2025, kryetar? Siç e thashë edhe më herët, ishte vit zgjedhor. Shkuat në zgjedhje dhe 
ndoshta nuk deshët t’i evidentoni këto borxhe, që të mos i mbetej hatri askujt. Zero verifikim. 

Asnjë kontroll i vetëm. Dhe kjo ka dëmtuar drejtpërdrejt të hyrat vetanake të komunës sonë. Ndërsa 
sot del kryetari dhe thotë: „Nuk kemi buxhet.“ Të nderuar kolegë, Të mbyllësh sytë para këtij 

raporti do të thotë të bëhesh bashkëpërgjegjës për këtë keqmenaxhim. Ky raport vërteton se 
komuna nuk po udhëhiqet me plane, me llogaridhënie dhe me përkushtim të mjaftueshëm ndaj 
qytetarëve. Si anëtare e këtij Kuvendi, si anëtare e opozitës, kërkoj nga kryetari i komunës dhe nga 
ekzekutivi që të dalin sot këtu dhe të japin përgjegjësi publike. Pse janë pranuar faturat për punë 
që nuk janë kryer kurrë në terren? Kjo është një çështje shumë e rëndësishme dhe duhet të marrë 
përgjigje. Si mund të pranohet një punë e pakryer, të faturohet dhe të paguhet sikur të ishte kryer? 
Kush do të mbajë përgjegjësi financiare për vonesat që po dërgojnë miliona euro në procedura 
gjyqësore dhe përmbarimore? Duhet ta dimë edhe këtë pjesë, sepse nuk është në rregull që 
qytetarët të paguajnë pasojat e keqmenaxhimit. Dhe, së fundi, kur do të përfundojnë projektet që 
kanë bllokuar jetën e bizneseve dhe të qytetarëve të Vushtrrisë? Qytetarët e Vushtrrisë meritojnë 
projekte të përfunduara, menaxhim të përgjegjshëm dhe llogaridhënie për çdo euro të parasë 
publike. 
Ymer Haradinaj, anëtar i kuvendit-në adresimin e tij para kuvendit dhe qytetarëve të Komunës 
së Vushtrrisë deklaroi:  Ajo që po na bie në sy është se, në momentin që kuvendarët kritikojnë më 
rëndë, po e përjeton kryesuesja sesa kryetari. Kryetari, në njëfarë mënyre, po duket më i relaksuar. 
Pra, duhet të pajtoheni me një gjë: ne vetëm po ju tregojmë juve dhe qytetarëve se çfarë ka gjetur 
raporti i auditimit. Nuk jemi ne ata që i kemi gjetur këto të meta; është raporti i auditimit, i cili 
është një dokument zyrtar dhe i pranueshëm për të gjithë Kosovën. Ajo që bie në sy në këtë raport 
është se opinioni i auditimit është i kualifikuar për pasqyrat financiare vjetore të komunës. Çfarë 
do të thotë kjo? Opinioni i kualifikuar formulohet kur janë zbuluar keqdeklarime ose 
mospajtueshmëri, qoftë një e vetme apo një grumbull i tyre, që janë të barabarta me ose tejkalojnë 
nivelin e materialitetit për pasqyrat financiare si tërësi. Po ashtu, opinioni mund të jetë i kualifikuar 
kur keqdeklarimi ose mospajtueshmëria brenda një klase të caktuar transaksionesh është e 
barabartë me ose tejkalon nivelin më të ulët të materialitetit të vendosur për atë klasë 
transaksionesh. Pra, Komuna e Vushtrrisë, edhe këtë vit, për të pestin vit me radhë, e ka opinionin 
e auditimit të kualifikuar. Shumëçka është thënë tashmë nga ky raport. Unë vetëm dua t’i 

përmbledh dy-tri pika, të cilat i kam konsideruar të rëndësishme dhe të nevojshme për t’i theksuar. 
Së pari, në regjistrin e llogarive të arkëtueshme të tatimit në pronë është ngarkuar me tatim në 
pronë një parcelë publike, e cila është pronë e Komunës së Vushtrrisë. Pra, duke vlerësuar llogaritë 
e arkëtueshme në vlerë prej 26,231 eurosh, sipas faqes 11 të raportit, komuna e ka ngarkuar me 
tatim në pronë vetveten. Kjo ka ndodhur për shkak të mosfunksionimit të kontrolleve të brendshme 
në mirëmbajtjen e regjistrave të llogarive të arkëtueshme. Sinqerisht, kjo është për keqardhje. Një 
e gjetur tjetër ka të bëjë me procedurën e rekrutimit. Komuna e Vushtrrisë ka zhvilluar një 
procedurë rekrutimi dhe ka lidhur kontratë pune me afat të caktuar me një mësimdhënëse, me 

qëllim zëvendësimin e përkohshëm të një mësimdhënëseje që ishte në pushim të lehonisë. Me 
kthimin e mësimdhënëses së rregullt në vendin e saj të punës, e drejta e kontratës me afat të caktuar 
ka pushuar. Megjithatë, mësimdhënësja e angazhuar me kontratë me afat të caktuar është 
transferuar në një shkollë tjetër për të zëvendësuar një mësimdhënëse tjetër, pa u zhvilluar një 
procedurë e re rekrutimi. Kjo ka ndodhur si pasojë e mosrespektimit të kufizimeve ligjore për 
përdorimin e kontratave me afat të caktuar vetëm për qëllimin për të cilin janë shpallur, si dhe për 
shkak të mungesës së inicimit të një procedure të re të rekrutimit për pozitën e krijuar rishtazi, 
duke vazhduar angazhimin jashtë kornizës fillestare të kontratës. Një e gjetur tjetër lidhet me 
kontratën për ndërtimin e rrugës „2   Maji“, me infrastrukturë përcjellëse. Në pozicionin 1.1, për 
punët përgatitore për fillimin e punimeve, mobilizimin e punishtes me zyrë, shenjat e nevojshme 
të sigurisë dhe paralajmërimet në vendpunishte, ishte paraparë një vlerë prej 14,000 eurosh. Sipas 
situacionit të punimeve, bëhej fjalë për katër zyra në vendpunishte. Mirëpo, gjatë verifikimit në 
terren është konstatuar se nuk është gjetur asnjë zyrë e vendosur në vendpunishte. Nga dëshmitë e 
siguruara rezulton se, edhe në fazat fillestare, kishte qenë e vendosur vetëm një zyrë, e cila më pas 
ishte larguar. Edhe te kontrata për ndërtimin e shkollës fillore „Mustafë Venhari“   janë evidentuar 
të gjetura. Nga inspektimi i punimeve është identifikuar se pozicionet 14.6, 14.7 dhe 14.8, që kanë 
të bëjnë me punimet dhe mbjelljen e barit dhe drurëve dekorativë në kopsht, në vlerë prej 2,600 
eurosh, nuk ishin realizuar, por ishin pranuar si të përfunduara përmes situacioneve të punimeve. 
Po ashtu, në kontratën për ndërtimin e Tregut të Gjelbër për prodhuesit vendorë, nga inspektimi i 
punimeve është identifikuar se pozicioni 13.3, që kishte të bënte me furnizimin dhe mbështjelljen 
e ballkoneve të shkallëve dhe pushimoreve me pllaka mermeri, në vlerë prej 3,900 eurosh, ishte i 
papërfunduar, por ishte pranuar si i përfunduar në situacionin e punimeve. Gjithashtu, nga auditimi 
i projekteve kapitale është identifikuar se, në katër kontrata të tjera, sigurimet e ekzekutimit nuk 
ishin vazhduar, edhe pse projektet kapitale nuk ishin finalizuar sipas afateve të përcaktuara në 
kontrata. Ndërsa, në gjashtë raste të tjera, kontratave nuk u ishin sjellë garancionet e cilësisë së 
punimeve pas përfundimit të punimeve. Këto dhe shumë të gjetura të tjera janë pjesë e raportit të 
auditimit, për të cilat ju, si qeverisje komunale, dhe ju, kryetar i komunës, së bashku me drejtorët 
e drejtorive përkatëse, duhet të angazhoheni seriozisht për t’i adresuar dhe përmirësuar. 
Fatmire Cecelia, anëtare e kuvendit- thas se tek raporti i auditorit keni çfarë të themi shumë. 
Besoj që shumica prej jush e keni parë dhe i keni identifikuar të gjeturat. Është për keqardhje që 
ky është viti i katërt me radhë që raporti i auditorit vjen i kualifikuar. Jo vetëm për shkak të 
kontratës kolektive, e cila po i rëndon buxhetit të komunës, por ka edhe të gjetura të tjera që 
ndikojnë që raporti të jetë i kualifikuar. Kryetar, u fol shumë nga parafolësit për vonesat e 
projekteve dhe për vonesat e pagesave. Unë desha të ndalem te disa çështje të tjera. Në njërën prej 
tyre thuhet se nuk i keni përcaktuar qartë specifikat teknike në projekte. Unë nuk po pajtohem me 
këtë të gjetur të auditorit, për shkak se ne po e shohim qartë që ju po vendosni specifika, madje po 
vendosni specifika aq të detajuara, saqë po i diskualifikoni pothuajse të gjithë operatorët në 
Vushtrri dhe rrethinë dhe po shkoni të kërkoni operatorë që i kanë makineritë e nevojshme për të 
punuar në detaje të caktuara. Këtu nuk po pajtohem me të gjeturën e auditorit, sepse mendoj se 
problemi është i kundërt. Sërish duhet të kthehemi te çështja e rregullimit të lumit Silica, sepse aty 
e dini edhe ju se çfarë specifikash keni vendosur. Keni kërkuar kamionë,  bagera dhe makineri të 
tjera, me kërkesa shumë specifike, të cilat kanë ndikuar në konkurrencën ndërmjet operatorëve. 
Çështja tjetër, kryetar, është mangësia në procesin e subvencionimit për renovimin e banesave 
kolektive. Edhe këtu auditori ju ka evidentuar mangësi dhe ka konstatuar se ekziston rreziku për 
shpenzime të cilat, në bazë ligjore, mund të mos mund të realizohen. Kjo ka ndodhur për shkak të 
paqartësisë në përcaktimin e klasifikimit buxhetor. Kryetar, kjo kontratë e punimeve për 

rregullimin, renovimin, izolimin, fasadimin e çative dhe bodrumeve të banesave kolektive është 
dashur fillimisht të sillet në Kuvend dhe të votohet nga ne, si anëtarë të asamblesë. Kontrata është 
lidhur me ndërmarrjen publike lokale „Përparimi“   dhe me palë të tjera. Pse nuk na ka ardhur kjo 
kontratë në Kuvend për ta votuar? Do të duhej ta shihnim kontratën dhe, më pas, të vazhdohej me 
procedurat e tjera. Edhe këtu keni dështuar. Punimet nuk janë rregulluar siç duhet; ndoshta edhe 
ju e keni pranuar këtë, ndërsa disa projekte kanë mbetur ende pa përfunduar. Për më tepër, auditori 
ka evidentuar edhe vërejtje lidhur me marrëveshjen e lidhur për këtë projekt. Diçka tjetër ku 
mendoj se është problemi: a nuk keni staf të mjaftueshëm për të dalë në terren dhe për t’i inkasuar 

këto të hyra? Kemi qiramarrës, operatorë ekonomikë dhe persona të tjerë që kanë obligime ndaj 
komunës. Kemi borxhe prej 30 mijë, 50 mijë, 5 mijë eurosh e të tjera. Mendoj se, nëse komuna, 
konkretisht drejtoria përgjegjëse, do t’i inkasonte këto borxhe, këto mjete financiare do të mund të 

përdoreshin për nevoja të tjera të komunës. Pastaj, në faqen 20, kemi edhe çështjen e mosvlerësimit 
të performancës. Sipas rregullave të prokurimit publik, çdo menaxher i kontratës duhet t’i vlerësojë 

punët dhe kontraktuesin me të cilin komuna ka lidhur kontratë. Auditori ka gjetur se nuk i keni 
vlerësuar menaxherët e kontratave dhe se menaxherët e kontratave nuk i kanë vlerësuar 
kontraktuesit. Kjo mund të ndikojë që, edhe në rast se një operator ka dështuar në realizimin e një 
kontrate, ai operator të mund të fitojë përsëri një projekt tjetër, pikërisht për shkak se nuk është 
bërë vlerësimi i performancës së tij. Domethënë, nuk ka pasur fare vlerësim të performancës. Një 
tjetër e gjetur, të cilën e përmendi edhe parafolësi, është se komuna ka arritur deri në atë pikë sa 
t’i evidentojë pronat e veta si obligime tatimore, pra t’i ngarkojë me tatim pronat që janë vetë pronë 

e komunës. Kemi gjithashtu mangësi në procesin e subvencionimit, mangësi në të gjitha kategoritë. 
Pra, kemi të gjetura të shumta dhe, për fat të keq, përsëri kemi një raport të kualifikuar. 
Refik Maloku, anëtar i kuvendit- tha se më erdhi ndërmend edhe një çështje që dua ta theksoj. 
Ky është viti i pestë që kryetari është në detyrë dhe, përveç një projekti, vështirë se mund të 
përmendim ndonjë punë tjetër të përfunduar. Edhe atë projekt e ka vonuar rreth 30 muaj, duke i 
lënë qytetarët pa ujë për një kohë të gjatë dhe, në fund, duke e paraqitur si të vetmen punë të 
përfunduar gjatë mandatit. Kolegët i përmendën të gjitha të gjeturat kryesore të raportit të auditorit. 
Por problemi është se, përderisa ne këtu diskutojmë, këto çështje vazhdojnë të përsëriten. Prandaj, 
përderisa raporti i auditorit nuk shqyrtohet nga Prokuroria e Shtetit dhe nuk hetohen rastet për të 
cilat, përveç shkeljeve procedurale, mund të ketë edhe shkelje ligjore, ne këtu vetëm mund të 
flasim. Për këtë arsye, i bëj thirrje Prokurorisë që t’i shqyrtojë të gjitha rastet e evidentuara në 

raportin e auditorit, veçanërisht ato për të cilat ekzistojnë dyshime për shkelje të ligjit. Aty ku nuk 
ka shkelje, le të konstatohet kjo, ndërsa aty ku ka shkelje, të ndërmerren masat e nevojshme ligjore. 
Ne e dimë se edhe më herët janë dërguar raste në Prokurori, përfshirë rastin e një procesi të votimit 
për një pozitë dhe rastin kur një kandidateje për mësimdhënëse dyshohet se i është dhënë testi i 
plotësuar. Megjithatë, për këto raste nuk kemi parë ndonjë epilog të qartë. Prandaj, ajo që kërkoj 
është e thjeshtë: çdo rast ku ka dyshime për shkelje ligjore duhet të shqyrtohet nga organet 
kompetente dhe të marrë epilog në përputhje me ligjin. 
Isuf Jashari, drejtor i DBF-së- Kjo është një informatë që as nuk votohet, as nuk përmirësohet 
dhe as nuk ndryshohet, sepse fjalën përfundimtare e ka dhënë Auditori i Përgjithshëm. Për ta 
kuptuar drejt këtë raport, duhet pasur parasysh terminologjia e standardeve ndërkombëtare të 
kontabilitetit të sektorit publik. Terminologjia e përdorur në këto standarde dallon nga kuptimi që 
mund t’u japim këtyre termave në gjuhën e përditshme. Sipas auditorit, pasqyrat financiare vjetore 

të Komunës së Vushtrrisë paraqesin një pamje të drejtë dhe të vërtetë në të gjitha aspektet 
materiale, në përputhje me Standardet Ndërkombëtare të Kontabilitetit të Sektorit Publik. Tani, sa 
u përket të gjeturave, raporti përmban 17 rekomandime, për të cilat ne duhet të japim komentet 

tona në muajin shtator dhe të tregojmë se cilat janë realizuar dhe cilat janë ende në proces. Qëllimi 
ynë duhet të jetë që këto rekomandime t’i adresojmë gjatë këtij viti dhe të arrijmë opinionin e 

pakualifikuar, sipas standardeve ndërkombëtare të kontabilitetit të sektorit publik. Në këtë rast, një 
nga çështjet kryesore që ka ndikuar në opinionin e auditimit është kodi ekonomik 004, që lidhet 
me vendimet gjyqësore dhe përmbarimore. Prandaj, duhet të fokusohemi në zbatimin e 
rekomandimeve të auditorit, në mënyrë që në raportin e ardhshëm të kemi një përmirësim të 
dukshëm dhe, nëse plotësohen të gjitha kërkesat, të arrijmë opinionin e pakualifikuar. 
 
5. Informatë lidhur me mbrojtjen e mjedisit janar-qershor 2026. 
 
Ymer Haradinaj, anëtar i kuvendit- tha se sa i përket informatës lidhur me mbrojtjen e mjedisit 
për periudhën janar–qershor 2026, mund të themi se mbrojtja e mjedisit duhet të bëhet përmes 
veprimeve të përditshme nga institucionet komunale, individët dhe komuniteti. Pra, mbrojtja e 
mjedisit është përgjegjësi e të gjithëve. Duke u kujdesur për natyrën, ne mbrojmë shëndetin tonë 
dhe sigurojmë një mjedis më të pastër për ne dhe për brezat e ardhshëm. Një nga hapat e parë është 
përcaktimi konkret i problemeve kryesore me të cilat përballet komuna jonë. Vushtrria përballet 
me sfida të mëdha mjedisore, të cilat ndikojnë në mirëqenien e njerëzve dhe në qëndrueshmërinë 
e burimeve natyrore. Vushtrria ka disa lumenj, të cilët përbëjnë një nga pasuritë më të rëndësishme 
natyrore të komunës. Pikërisht për këtë arsye, menaxhimi dhe mbrojtja e tyre duhet të jetë një 
prioritet i përhershëm i komunës sonë. Lumenjtë dhe shtretërit e tyre janë thelbësorë jo vetëm për 
ruajtjen e biodiversitetit, por edhe për zhvillimin e qëndrueshëm dhe cilësinë e jetës së qytetarëve. 
Çdo ndërtim pa leje, përdorim i pakontrolluar apo ndërhyrje e paautorizuar në këto zona rrit 
rrezikun e ndotjes së ujit dhe cenon ekuilibrat ekologjikë. Ndotja e ajrit, tokës dhe ujit nga 
aktivitetet bujqësore dhe industriale, por edhe nga pakujdesia e qytetarëve, ka ndikuar në 
përkeqësimin e gjendjes së përgjithshme mjedisore. Ndotja e ajrit është kthyer në një problem 
serioz. Shkarkimi i gazrave ndotës nga komunikacioni ndikon drejtpërdrejt në cilësinë e ajrit dhe 
në shëndetin e qytetarëve, duke rritur rrezikun e sëmundjeve të ndryshme. Ndotja e ujit është 

gjithashtu një sfidë serioze. Burimet ujore, përfshirë lumenjtë, janë të ndotura nga faktorë të 

ndryshëm. Lumenjtë si Llapi dhe Sitnica ndoten nga ujërat e zeza, aktivitetet industriale, 

mbeturinat e ngurta dhe mbeturinat e amvisërisë. Kjo paraqet një problem serioz, veçanërisht për 

faktin se uji i këtyre lumenjve përdoret edhe për ujitje në bujqësi. Shkatërrimi i pyjeve është një 

tjetër problem mjedisor në komunën e Vushtrrisë. Dëmtimi dhe shkatërrimi i pyjeve kanë pasoja 

negative në ekonomi, në turizmin natyror dhe në prodhimin e ushqimit nga burimet natyrore. 

Ndërsa zgjerimi i vendbanimeve në toka bujqësore dhe në zona industriale ndikon në degradimin 

e peizazhit rural. Komuna e Vushtrrisë, në një afat sa më të shkurtër, duhet të ndërmarrë hapa 

konkretë për përmirësimin e gjendjes mjedisore. Duhet të hartojë Planin Zhvillimor Lokal, Hartën 

Zonale Komunale dhe Planin Lokal të Veprimit në Mjedis. Gjithashtu, duhet të formohen ekoklube 

ose klube të gjelbra në të gjitha shkollat e mesme të ulëta dhe të mesme të larta, si dhe të zgjerohen 

sipërfaqet e gjelbra si në qytet, ashtu edhe në fshatra. Komuna duhet të investojë në impiante për 

trajtimin e ujërave të zeza dhe në sistemet e riciklimit të mbeturinave. Po ashtu, duhet të investojë 

më shumë në infrastrukturë të qëndrueshme, edukim mjedisor dhe teknologji të pastra. Është e 

nevojshme të vendosen pajisje për matjen e cilësisë së ajrit dhe të largohen të gjitha deponitë 

ilegale që gjenden në territorin e komunës sonë. Në fund, është i domosdoshëm edukimi dhe 

ndërgjegjësimi i publikut, si dhe mbështetja e organizatave dhe komunitetit rinor që punojnë për 

ruajtjen dhe mbrojtjen e mjedisit. Mbrojtja e mjedisit nuk mund të jetë vetëm një pikë në një raport 

apo një aktivitet i herëpashershëm. Ajo duhet të jetë pjesë e politikave dhe e veprimeve të 

përditshme të komunës. 
Refik Maloku, anëtar i kuvendit-pasi i përshëndeti të pranishmit vijoj: Kështu, kolegu e tha 
shumë qartë dhe i theksoi të gjitha ato që duhej të përmendeshin. Unë po e them pak më shkurt 
dhe në mënyrë më të rrumbullaksuar. Mjedisi është shëndet, ndërsa shëndeti është jetë. Me të 
vërtetë, ne kemi dalë nga sistemi i vlerave dhe i përgjegjësisë ndaj mjedisit. Jemi bërë shumë të 
pakujdesshëm. Po ju marr vetëm një shembull: të gjithë po përpiqemi të uzurpojmë çfarëdo që 
mundemi, të ndërtojmë, të prishim, të presim pyjet dhe të marrim tokat. Thjesht dua të them, 
kryetar, se qasja jonë ndaj mjedisit është katastrofale. Këtë duhet ta pranojmë dhe duhet të marrim 
masa urgjente si shoqëri. Qoftë si individë, qoftë si shoqëri në tërësi, duhet t’i kushtojmë një trajtim 

dhe vëmendje shumë më të madhe mjedisit në të cilin jetojmë. Nga kjo varet sa do të kemi mundësi 
të jetojmë mirë dhe sa do të kemi zhvillim në të gjitha aspektet e tjera. Për fat të keq, shpesh jemi 
të fokusuar vetëm te aspekti material: sa mund të marrim, sa mund të ndërtojmë, sa mund të 
shfrytëzojmë dhe sa mund të përfitojmë. Kjo qasje duhet të ndryshojë.  
 
6. Raport i veçantë mbi vlerësimin e dëmeve të shkaktuara nga zjarret për periudhën 2023 – qershor 
2026. 

Melihate Basholli-Latifi,  Kryesuese  e Kuvendit-sqaroi që, për t’i kompensuar këto dëme, ky 

raport aprovohet në Kuvend. Meqenëse nuk kemi diskutime, vetëm dua t’ju jap një sqarim që sapo 

më erdhi nga drejtoria. Shuma e përgjithshme e dëmeve e cila në raport është llogaritur rreth 
237,000 euro, sipas sqarimit të fundit është 236,166.43 €. Pra, shuma e saktë është 236,166.43 €, 
që është më e vogël se shuma e paraqitur në raport. 

Pas shqyrtimit të kësaj pike të rendi të ditës, kuvendi pas votimit me vota “unanime” vendosi 

me sa vijon: 
 
1. Me këtë vendim aprovohet raporti i Komisionit Komunal lidhur me Vlerësimin e Dëmeve nga 
Fatkeqësitë Natyrore dhe Fatkeqësitë e tjera në Komunën e Vushtrrisë, për periudhën 2023 - 
qershor 2026. 
 
2. Komisioni Komunal për Vlerësimin e Dëmeve nga Fatkeqësitë Natyrore dhe Fatkeqësitë tjera, 
ka dalë në terren dhe ka bërë evidentimin e dëmeve të shkuara nga moti i ligë (erërat e forta, 
breshëri dhe zjarret), që kanë mbretëruar në periudhën e lartëcekur, në Komunën e Vushtrrisë. 
 
3. Komisioni i cekur më lartë, ka bërë vlerësimin e dëmeve nga zjarret për periudhën kohore janar 
2023 – qershor 2026, ka shqyrtuar kërkesat e qytetarëve dhe konform të gjeturave ka evidentuar 
dhe kalkuluar shumat e mjeteve financiare të dëmeve në vlerë totale prej 236,166.43 € (dyqind e 

tridhjetë e gjashtë mijë e nëntëqind  e gjashtëdhjetë e gjashtë euro e katërdhjetë e tre  centë), 
dëme këto të shkuara në objekte private (shtëpi banimi), shtalla, punëtori, shupa, në ekonomi 
familjare dhe në bujqësi  të cilat janë evidentuar dhe verifikuar nga komisioni profesional  e të cilat  
janë të bashkangjitura në mënyrë tabelare në raport.  
 
4. Pjesë përbërëse e këtij vendimi është Raporti i Komisionit Komunal për Vlerësimin e Dëmeve 
nga Fatkeqësitë Natyrore dhe Fatkeqësitë tjera, në Komunën e Vushtrrisë.   

5. Për zbatimin e këtij vendimi obligohen: Drejtoria për Mbrojtje dhe Shpëtim e Komunës së 
Vushtrrisë, dhe po ashtu ky vendim i dërgohet edhe Agjencisë për Menaxhimin e Emergjencave 
(AME). 
 
6. Ky vendim hynë në fuqi tridhjetë (30) ditë pas regjistrimit në Zyrën e Protokollit të Ministrisë 
për Administrimin e Pushtetit Lokal, si dhe shtatë (7) ditë pas publikimit në faqen zyrtare të 
Komunës së Vushtrrisë. 
 
7. Propozim-vendim paraprak, për dhënien në shfrytëzim afatgjatë të pronës së paluajtshme 
komunale. 
 
Rahim Ajeti, anëtar i kuvendit- i nderuar kryetar, të nderuar kolegë,  mendoj se këto dy vendime 
duhet të shtyhen, për shkak se janë përgatitur pa u respektuar të gjitha procedurat e nevojshme. Në 
pikën e dytë të këtij vendimi thuhet se për dhënien në shfrytëzim do të vendosë komisioni. Mirëpo, 
ne nuk e kemi të formuar këtë komision dhe mendoj se, në këtë formë, vendimi mund të kthehet 
nga ministria. Prandaj, kërkoj që këto pika të shtyhen për seancën e radhës dhe të plotësohen të 
gjitha procedurat e nevojshme. Nëse e votojmë sot vendimin pa e pasur komisionin përkatës, 
ekziston mundësia që ministria ta kthejë vendimin si të paligjshëm. Kemi pasur edhe më herët 
raste kur disa vendime janë kthyer për shkak të mangësive procedurale. Prandaj, është më mirë që 
ta rregullojmë këtë çështje tani, sesa ta votojmë një vendim që më pas mund të kthehet. 
Gresa Muli, anëtare e kuvendit-e di që këtë vendim e merr Kuvendi për dhënien në shfrytëzim 
të pronës, por dua të kuptoj më qartë arsyen e propozimit. Meqë propozuesi jeni ju, kryetar, dua të 
di çfarë ju ka shtyrë që këtë pronë ta nxirrni në ankand dhe jo të ndiqni procedura të tjera, siç ka 
ndodhur me disa prona të tjera që kanë mbetur pezull. E dini edhe ju se ka rreth dy vjet që disa 
kompani serioze kanë shprehur interes për të shfrytëzuar prona komunale dhe për të investuar në 
Komunën e Vushtrrisë. Natyrisht, ka pasur edhe raste kur kompani apo individë kanë tentuar t’i 

shfrytëzojnë pronat në mënyrë jo të rregullt, por në mesin e tyre ka pasur edhe kompani serioze, 
të cilat kanë dashur të investojnë, të rrisin numrin e të punësuarve dhe të kontribuojnë në rritjen e 
të hyrave të komunës. Megjithatë, disa prej këtyre rasteve kanë mbetur pezull, ndonëse procedurat 
kanë qenë të qarta. Tani, nga ana juaj kemi një propozim që kjo pronë të jepet në shfrytëzim përmes 
ankandit. Sa i përket kësaj çështjeje, për fat të mirë, kam edhe përvojë personale, pasi në vitin 2018 
kam qenë pjesë e një komisioni për dhënien në shfrytëzim të pronës te Ura e Gurit, përmes 
ankandit. Kam qenë pjesë e komisionit nga radhët e Lëvizjes Vetëvendosje. Po flas nga përvoja. 
Në atë kohë kam qenë relativisht e re dhe kam besuar se gjithçka po zhvillohej në mënyrë të 
rregullt. Në ankand kanë marrë pjesë tre ose katër ofertues, të cilët kanë dhënë ofertat e tyre. Ne 
ia kemi dhënë pronën ofertuesit që kishte bërë ofertën më të mirë dhe kemi menduar se procedura 
kishte përfunduar në mënyrë të rregullt. Mirëpo, rreth një vit më vonë, derisa po pija kafe në një 
lokal në Vushtrri, i pashë të katër ofertuesit duke pirë kafe bashkë. Kjo më krijoi bindjen se procesi 
mund të kishte qenë i orkestruar paraprakisht. Prandaj, nuk po them se domosdoshmërisht e njëjta 
gjë do të ndodhë edhe me këtë pronë, por kjo përvojë më bën të jem shumë e kujdesshme. Për këtë 
arsye, personalisht nuk e përkrah dhe nuk do ta votoj këtë propozim. Megjithatë, ajo që dua të di 
nga propozuesi është: pse është zgjedhur pikërisht procedura e ankandit për këtë pronë, ndërkohë 
që disa prona të tjera, për të cilat ka pasur interesim dhe procedura të qarta, kanë mbetur pezull? 
Gjithashtu, duke qenë se bëhet fjalë për një pronë në një pozitë të rëndësishme, dua të di se për 
çfarë qëllimi planifikohet të jepet në shfrytëzim. Çfarë aktiviteti pritet të zhvillohet aty? Sepse 
mund të ndodhë që në ankand të paraqiten disa ofertues dhe dikush të japë një ofertë shumë të mirë 

financiare, por ne duhet të shohim edhe interesin e komunës dhe të qytetarëve në aspektin afatgjatë. 
Nuk duhet të fokusohemi vetëm te oferta më e lartë, por edhe te ajo se çfarë investimi dhe çfarë 
përfitimi do të sjellë ajo pronë për Komunën e Vushtrrisë. Prandaj, kryetar, kërkoj një sqarim 
konkret: çfarë ju ka shtyrë ta propozoni këtë pronë për dhënie në shfrytëzim përmes ankandit dhe 
për çfarë qëllimi planifikohet të shfrytëzohet? 
Ferit Idrizi, kryetar i komunës- tha se problemi është vetëm në terminologji. Është e njëjta 
procedurë që është ndjekur edhe me pronat e tjera. Nuk ka asnjë dallim. Nëse vendimi merret sot, 
ai do të dërgohet në MAPL për shqyrtimin e ligjshmërisë. Nëse vlerësohet se është i ligjshëm, do 
të marrim konfirmimin dhe, pas këtij hapi, do ta sjellim çështjen në Kuvend për themelimin e një 
komisioni të përbashkët, të përbërë nga përfaqësues të ekzekutivit dhe të legjislativit, ashtu siç 
kemi vepruar edhe herëve të tjera. Më pas do të shpallet oferta publike. Komisioni do t’i përcaktojë 

kriteret dhe do të vendosë nëse prona do t’u ofrohet bizneseve shërbyese, bizneseve prodhuese apo 

të dyja kategorive do t’u mundësohet konkurrimi. Pra, edhe në këtë rast procedura është e njëjtë. 

Nuk ka asgjë të ndryshme nga ajo që po mendon ti dhe nga ajo që po ke frikë se mund të ndodhë. 
Gjithçka do të zhvillohet përmes procedurave të përcaktuara dhe në mënyrë transparente. Prandaj, 
nëse dëshironi ta votoni këtë vendim, e votoni; nëse nuk dëshironi, nuk e votoni. Por procedura, 
në çdo rast, duhet të respektohet. Po, por pasi të vendosë komisioni, a do të jepet prona për një afat 
të gjatë? Jo, kjo nuk përcaktohet në atë mënyrë. Për çështjen e afatit duhet të respektohen dispozitat 
e Ligjit për Dhënien në Shfrytëzim të Pronës së Paluajtshme të Komunës. Ne nuk mund t’i 

anashkalojmë procedurat e përcaktuara me ligj. Njësoj është edhe me rastet e tjera: nëse 
përcaktohet ndryshe nga ajo që parasheh ligji, atëherë kemi problem procedural dhe ligjor. 
Refik Maloku, anëtar i kuvendit- tha se, edhe një herë po e potencoj: nuk jemi kundër zhvillimit 
të bizneseve. Ne jemi për krijimin e kushteve të favorshme për bizneset, por jo për krijimin e 
favoreve për biznese të caktuara. Prona komunale na ka mbetur shumë pak, sidomos prona që kanë 
vlerë dhe mund të shfrytëzohen për zhvillim ekonomik. Rreth magjistrales kemi me dhjetëra, 
madje qindra biznese, dhe pothuajse të gjitha janë të vendosura në prona private. Dikush e ka pasur 
pronën e vet, dikush e ka blerë dhe e ka zhvilluar biznesin. Kemi shumë raste të bizneseve të 
suksesshme që janë zhvilluar në këtë mënyrë. Pra, ai që dëshiron të zhvillojë biznes duhet të ketë 
mundësi dhe kushte të barabarta për ta bërë këtë. Nuk jam për atë që një pronë komunale të jepet 
për 30 vjet, pa e ditur paraprakisht se çfarë do të ndërtohet apo çfarë veprimtarie do të zhvillohet 
në atë pronë. Për mua nuk është relevante se kush do ta marrë pronën. Ajo që është relevante është 
se çfarë do të bëhet në atë pronë dhe çfarë veprimtarie do të zhvillohet aty. Prandaj, si grup i 
Lëvizjes Vetëvendosje, nuk jemi për dhënien e kësaj prone në këtë formë, pa u përcaktuar qartë 
specifikat, qëllimi dhe veprimtaria për të cilën po jepet prona. 
Nasuf Aliu, anëtar i kuvendit- Prona bujqësore është një potencial i madh për zhvillimin e 
komunës, por njëkohësisht mund të bëhet edhe burim i veprimeve të padrejta nëse nuk menaxhohet 
me përgjegjësi. Qoftë me dije apo pa dije, me qëllim apo pa qëllim, për interesa të ndryshme, ne 
po e shkatërrojmë tokën bujqësore në vazhdimësi. Ju bëj thirrje të gjithëve, si kuvendarë, të hyni 
në gjeoportalin dhe të shikoni ndryshimet ndër vite, veçanërisht nga viti 2000 e këtej. Do të shihni 
transformimin e madh të tokës bujqësore në tokë ndërtimore dhe dëmtimin e vazhdueshëm të 
hapësirave bujqësore. Unë e kuptoj që tokat tona, përfshirë pronat komunale, janë potencial i mirë 
nëse shfrytëzohen drejt dhe nëse ekziston një vizion i qartë se çfarë duam të zhvillojmë. Por, kur 
bëhet fjalë për dhënien e tokës bujqësore ose të pronës komunale për veprimtari të ndryshme, qoftë 
shërbyese, prodhuese apo të tjera, nuk mund ta mbështesim një vendim pa e ditur qartë se çfarë do 
të zhvillohet aty. 

Veprimtari shërbyese kemi mjaftueshëm. Komuna jonë, por edhe vendi ynë në përgjithësi, ka 
nevojë për prodhim, përpunim dhe eksport, jo për më shumë dyqane, autolarje dhe veprimtari të 
ngjashme. Një çështje tjetër që dua ta ngre është ajo që ndodhi gjatë këtyre dhjetë minutave. Ku 
janë shumica e asambleistëve të grupit të PDK-së? Pse janë larguar dhe çfarë e shkaktoi këtë 
ndryshim të qëndrimit? Fillimisht, propozuesi, z. Rahim, propozoi që kjo pikë të tërhiqej dhe të 
shtyhej. Tani shtrohet pyetja: çfarë ka ndryshuar ndërkohë? Po ashtu, duhet të qartësohet nëse kjo 
procedurë është ligjore apo jo. Nëse procedura e ndjekur deri në këtë fazë nuk është në përputhje 
me ligjin, atëherë shtrohet pyetja nëse vendimi ka kaluar në Zyrën Ligjore dhe në zyrën e kryetarit. 
Nëse ka kaluar, si është e mundur që një procedurë, për të cilën tani po ngrihen dyshime për 
ligjshmërinë, të ketë ardhur deri në Kuvend? Këto çështje duhet të sqarohen para se të marrim një 
vendim. Gjithashtu, është përmendur disa herë se bëhet fjalë për interes publik dhe se prona duhet 
të jepet përmes ankandit. Por duhet të jemi të qartë: a po flasim për interes publik apo për ankand? 
Sepse në vendimin që kemi para vetes është përcaktuar ankandi. Të dashur kolegë, Ne kemi 
përgjegjësi ndaj votës së secilit qytetar që na ka sjellë këtu. Kjo përgjegjësi fillon nga kryetari dhe 
shtrihet te secili prej nesh. Nuk guxojmë të biem nën presionin e askujt dhe, aq më pak, të marrim 
vendime për t’u bërë favore personave të caktuar apo interesave partiake. Ata që na përkrahin për 

atë që jemi, le të na përkrahin. Ata që nuk na përkrahin, le të mos na përkrahin. Nuk bëhet nami. 
Një ditë kryetari do të shkojë në shtëpi, edhe unë do të shkoj, edhe secili prej nesh. Por vendimet 
që marrim sot do të mbeten dhe do të kenë ndikim te qytetarët dhe te e ardhmja e Vushtrrisë. 
Prandaj, nuk duhet të marrim vendime sikur gjithçka përfundon me ne. Duhet të mendojmë për 
interesin publik, për të tashmen dhe, mbi të gjitha, për të ardhmen e Vushtrrisë. 
Berat Sadiku, anëtar i kuvendit- Nëse i shohim pikat e rendit të ditës, vërejmë se pika shtatë 
është „Propozim-vendim për dhënien në shfrytëzim të pronës së paluajtshme komunale“. Ndërsa, 

nëse i shohim dy vendimet paraprake, njëri është për dhënien në shfrytëzim afatshkurtër të pronës 
së paluajtshme të komunës, ndërsa tjetri është vendim paraprak për dhënien në shfrytëzim 
afatgjatë. Pra, këtu duket se ka një mospërputhje në formulimin e pikave. Dhe këtu nuk është 
dashur të ndodhë një gabim i tillë. Në rendin e ditës kemi pasur diçka tjetër, ndërsa në vendimet 
paraprake kemi dy çështje të ndryshme. Sa i përket Ligjit për Dhënien në Shfrytëzim dhe 
Këmbimin e Pronës së Paluajtshme të Komunës, ne e dimë se në fillim të këtij viti kemi miratuar, 
si Kuvend, listën e pronave që janë në interes të qytetarëve të komunës sonë. Në bazë të këtij ligji, 
kjo listë duhet të miratohet një vit para se pronat të jepen në shfrytëzim. Tash është hera e dytë apo 
e tretë që na vijnë propozime të ndryshme për dhënien e pronave në shfrytëzim. Do të ishte shumë 
më mirë që qeverisja komunale ta sillte një herë gjatë vitit listën e pronave që planifikohen të jepen 
në shfrytëzim gjatë vitit vijues. Kjo do të na mundësonte që procedurat të ishin më të qarta dhe do 
të shmangte paqartësitë që po i kemi tani me këto pika. Për këtë arsye, ne si grup kuvendar, në këtë 
rast, jemi kundër votimit të këtyre propozimeve në këtë formë. Do të ishte më e drejtë që, në 
përputhje me Ligjin për Dhënien në Shfrytëzim dhe Këmbimin e Pronës së Paluajtshme të 
Komunës, fillimisht të formohet komisioni nga Kuvendi Komunal dhe më pas çështjet të 
procedohen si pika të veçanta në seancat e ardhshme. 
Bedri Dobra, drejtor i DGJKP-së-sqaroi se çështja e pronave, seriozisht, është problematike, 
mirëpo duhet të veprojmë. Duhet të veprojmë dhe të zhvillohemi. Për shembull, për këtë vit keni 
planifikuar 53,616.00 € të hyra nga dhënia në shfrytëzim të pronave. Deri tani janë realizuar 
21,875.00 €, apo rreth 48.00% e planifikimit të periudhës përkatëse. Këto po i ndërlidh me faktin 
se, për t’i rritur të hyrat, duhet të jepen pronat në shfrytëzim, por gjithmonë përmes procedurave 
të rregullta dhe në mënyrë sa më transparente, si për ekzekutivin, ashtu edhe për ju, asamblistët. 
Së pari, sa i përket pyetjes së Beratit: këto prona janë pjesë e listës së miratuar nga Kuvendi. Pra, 

edhe kjo pronë, e cila propozohet të jepet në shfrytëzim afatgjatë, si dhe katër prona të tjera që 
propozohet të jepen në shfrytëzim afatshkurtër, janë pjesë e listës së miratuar nga Kuvendi. Këtë 
parcelë, shumica prej jush ndoshta e keni parë edhe në gjeoportalin dhe e dini se ku ndodhet. Ajo 
gjendet mes shtëpive dhe aty janë edhe tri biznese që aktualisht paguajnë qira. Kjo parcelë ka 
mbetur e pashfrytëzuar për rreth 20–23 vjet, është mbushur me mbeturina dhe, për këtë arsye, kemi 
menduar që të jepet në shfrytëzim, por në mënyrë sa më transparente dhe të qartë. Sa i përket 
procedurës, edhe sekretaria na e ka sqaruar, ndërsa edhe unë e kam ngritur këtë çështje: fillimisht 
duhet të votohet si pikë e veçantë. Më pas, komisioni përcakton kriteret, përkatësisht nëse prona 
do t’u ofrohet bizneseve prodhuese, shërbyese apo kategorive të tjera, dhe në bazë të këtyre 
kritereve bëhet përzgjedhja dhe vazhdohen procedurat e mëtejshme. Sipas ligjit, janë tri forma të 
dhënies në shfrytëzim: përmes ankandit, përmes shprehjes së interesit dhe përmes negociatave. Në 
këtë rast, unë e kam propozuar procedurën përmes ankandit, bazuar në konsultimin me juristët. 
Por, nëse duhet të jetë ndryshe, atëherë duhet ta korrigjojmë ose ta shtyjmë. 
Refik Maloku, anëtar i kuvendit-tha se për shkak të shumë paqartësive që janë krijuar rreth kësaj 
çështje, grupi kuvendar i Lëvizjes Vetëvendosje nuk do të marrim pjesë në votim. 
Rahim Ajeti, anëtar i kuvendit-deklaroi se është i mendimit se kjo pikë duhet të shtyhet, sepse 
ka dy gabime, kryesuese, dhe të dyja mund të jenë arsye që vendimi të na kthehet. Gabimi i parë, 
drejtor, është se ne e kemi votuar këtë pronë për t’u dhënë në shfrytëzim për 99 vjet, ndërsa tash 
në propozim e keni paraqitur për 30 vjet. Gabimi i dytë është se në vendim thuhet se obligohet 
komisioni. Cili komision? Kush është pjesë e këtij komisioni? Unë kam qenë anëtar i komisionit 
bashkë me drejtorin edhe para rreth dhjetë vjetësh, kur kemi dhënë prona në shfrytëzim. Fillimisht 
është themeluar komisioni, pastaj janë përcaktuar pronat, kriteret, mënyra e përzgjedhjes dhe 
procedurat që duhet të ndiqen. Prandaj, kjo procedurë, sipas meje, nuk është në rregull. Unë po e 
them edhe si jurist dhe jam i bindur në atë që po e them. Madje, po e garantoj se nëse ky vendim 
dërgohet në ministri dhe nuk kthehet, unë jam i gatshëm të jap dorëheqje nga pozita e anëtarit të 
Kuvendit. Prandaj, seriozisht duhet ta trajtojmë këtë çështje në aspektin juridik. Propozimi im 
është që kjo pikë të shtyhet për seancën tjetër. Ndërkohë, ta themelojmë komisionin dhe pastaj 
këtë çështje ta sjellim përsëri në rend dite, pasi të jenë plotësuar të gjitha procedurat. 
 
Në vazhdim, kryesuesja e kuvenndit e ndërpreu mbledhjen, pasi grupi kuvendar i LVV-së 
dhe ai i LDK-së e lëshuan sallën e mbledhjes, dhe kësisoj nuk kishte kourum për vazhdimin 
e punimeve të mbledhjes. 
 
Pas një pauze dhe konsultiemve mes grupeve kuvendare u arritë dakordim për vazhdimin e 
mbledhjes, pasi në sallën e mbledhjes ishin të pranishmëm 16 anëtarë të kuvendit, korum i 
mjaftueshm për marrejen e vendimeve të plotëfuqishme. 

Kushtrim Veseli, anëtar i kuvendit- tha se në cilësinë e anëtarit të Kuvendit, kërkoj që kjo pikë 
e rendit të ditës të shtyhet për një seancë tjetër, jo domosdoshmërisht në seancën e radhës, por 
atëherë kur të plotësohen të gjitha kushtet dhe të sqarohen çështjet procedurale. Është e dhimbshme 
dhe e papranueshme që Grupi Parlamentar i Lëvizjes Vetëvendosje vazhdimisht gjen arsye për t’i 

penguar dhe zvarritur punët e Kuvendit, sidomos kur bëhet fjalë për investime kapitale dhe 
zhvillimin e bizneseve. 

Në vazhdim, kuvendi pas votimit me 16 vota “për”, vendosi që të shtyhen për shqyrtim për 
ndonjërën nga mbledhjet e ardhshme të kuvendit, pika e redndit të ditës:  

7. Propozim-vendim paraprak, për dhënien në shfrytëzim afatgjatë të pronës së paluajtshme 
komunale. 
8. Propozim-vendim paraprak, për dhënien në shfrytëzim afatshkurtër të pronës së 
paluajtshme komunale. 
 
9. Pyetje dhe përgjigje. 
 
Ramadan Parduzi, anëtar i kuvendit-Përshëndetje për të gjithë, përshëndetje për Kryetarin dhe 
kryesuesen. Të nderuar kolegë, kam dy pyetje për Kryetarin. 
Pyetja e parë: A ka paraparë Komuna e Vushtrrisë subvencione për sportin gjatë këtij viti? Duke 
pasur parasysh se dy klubet tona, Klubi i Volejbollit „Azem Shkodra“ dhe Klubi i Volejbollit 

„Vushtrria“, janë në vështirësi financiare dhe rrezikojnë të tërhiqen nga garat. Bëhet fjalë për 

ekipin e meshkujve në Superligën B dhe ekipin e vajzave në Ligën e Parë. Nëse nuk ka mbështetje 
nga komuna, a ekziston rreziku që këto dy ekipe të tërhiqen nga garat? 
Pyetja e dytë: Ka të bëjë me rrugën tek Ujësjellësi, kjo rrugë aktualisht është në gjendje shumë të 
keqe dhe është vështirë e kalueshme, madje edhe me automjete. Qytetarët kanë kërkuar që, së paku 
përkohësisht, të shtrohet me zhavorr, në mënyrë që të mund të qarkullohet dhe të kenë qasje më të 
lehtë në rrugët, por edhe për punimin e tokave të tyre. 
Betim Grabanica, anëtar i kuvendit- Kam një pyetje, por edhe një kërkesë lidhur me pikën e 
rendit të ditës për mbrojtjen e mjedisit. Duke pasur parasysh rëndësinë që ka mbrojtja e mjedisit 
për komunën tonë, të shqyrtohet mundësia që në një të ardhme të afërt të krijohet ose të 
specifikohet një Drejtori e veçantë për Mbrojtjen e Mjedisit, pasi konsideroj se kjo çështje duhet 
të ketë një vëmendje dhe trajtim shumë më të madh institucional? Komuna e Vushtrrisë ka një 
sipërfaqe të konsiderueshme pyjore, ndërsa një pjesë e tyre po dëmtohet dhe po shkatërrohet 
vazhdimisht. Për këtë arsye, kërkoj që të rritet bashkëpunimi i komunës me Ministrinë e Bujqësisë 
dhe Agjencinë e Pyjeve, si dhe të shqyrtohet mundësia që institucionet përkatëse të kenë një zyrë 
apo përfaqësim më të drejtpërdrejtë në komunën tonë. Pyetja ime është: A jeni të gatshëm që, në 
bashkëpunim me institucionet qendrore, të ndërmerrni hapa konkretë për forcimin e mbrojtjes së 
pyjeve dhe mjedisit në Komunën e Vushtrrisë dhe për krijimin e një strukture më të veçantë 
institucionale që do të merrej me këto çështje? 
Ferit Idrizi, kryetar i komunës- Sa i përket pyetjes së parë, lidhur me mbështetjen për klubet 
sportive, jam duke u angazhuar që t’ju sigurojmë edhe sponsorë, sepse, siç e dini edhe ju që merreni 

me sport, mjetet që kemi në dispozicion kanë qenë të pamjaftueshme. Megjithatë, këtë vit gjendja 
financiare është vërtet shumë e vështirë. Prandaj, propozoj që të ulemi bashkë dhe të shqyrtojmë 
mundësinë për të gjetur sponsorë, në mënyrë që së bashku të përpiqemi të dalim nga kjo situatë. 
Sa i përket rrugës tek Ujësjellësi, sapo ta nënshkruajmë kontratën për rrugët e kategorisë së tretë 
dhe të katërt, do të ndërhyjmë edhe në këtë rrugë. Siç e kam përmendur edhe më herët, kemi filluar 
t’i hapim dhe t’i shtrojmë rrugët e kategorive të tilla, sepse ka nevojë të madhe, veçanërisht për 
zhvillimin e bujqësisë. Për këtë rrugë do të jemi në kontakt dhe do ta dërgojmë kompaninë për ta 
rregulluar dhe shtruar. Sa i përket propozimit tuaj për krijimin e një Drejtorie për Mbrojtjen e 
Mjedisit, konsideroj se është një propozim shumë i qëlluar dhe i domosdoshëm. Edhe ne kemi 
diskutuar shumë për këtë çështje dhe besoj se në seancën e radhës do të na vijë për shqyrtim 
Rregullorja për Menaxhimin e Mbeturinave. Edhe në aspektin teknik kam punuar në këtë 
rregullore dhe i kemi kushtuar rëndësi të veçantë mbrojtjes së mjedisit. Për shembull, të gjitha 
serviset e automjeteve që gjenerojnë vajra të përdorur, nëse Kuvendi e miraton rregulloren, do të 
obligohen që këto vajra të mos i hedhin në mënyrë të pakontrolluar, por t’i ruajnë në enë të 

posaçme. E njëjta vlen edhe për pastiçeritë dhe bizneset e tjera që gjenerojnë vajra të përdorur, të 
cilët shpesh përfundojnë në kanalizime dhe shkaktojnë bllokimin e tyre. Unë jam shumë i 
përkushtuar ndaj mbrojtjes së mjedisit dhe jam i gatshëm të mbështes çdo nismë që kontribuon në 
këtë drejtim. Gjendja e mjedisit është shqetësuese dhe duhet të ndërmarrim masa konkrete. Në 
fund, dua t’i falënderoj publikisht punëtorët e Ndërmarrjes Publike Lokale „Përparimi“,  të cilët 
janë duke bërë një punë të madhe në menaxhimin e mbeturinave dhe në pastrimin e ambientit. Ata 
po punojnë shumë, edhe pse kushtet e tyre të punës nuk janë gjithmonë të mira. Ne jemi përpjekur 
t’i përmirësojmë edhe kushtet dhe pagat e tyre, të cilat tashmë janë më të mira krahasuar me disa 
komuna të tjera. 
 
Shqyrtimi i Deklaratës për Denimin e Gjuhës së Urrejtjes; 
 
Berat Sadiku, anëtar i kuvendit-para kuvendit lexoj tesktin e deklarates e pëshkruar si më poshtë. 
 
Kuvendi me 16 vota “për” e mbështeti Deklaratën për Denimin e Gjuhës së Urrejtjes: 
 

DEKLARATË 
 

Ne, anëtarët e Kuvendit të Komunës së Vushtrrisë, në cilësinë e përfaqësuesve të qytetarëve, 
përmes grupeve kuvendare, shprehim shqetësimin tonë për çdo publikim, deklaratë apo përmbajtje 
në rrjetet sociale dhe në hapësirën publike që përmban gjuhë të urrejtjes, nxit përçarje mbi baza 
fetare, etnike apo të tjera, ose mund të interpretohet si thirrje për dhunë.   
 
Ky reagim vjen pas publikimeve të vazhdueshme, nga një qytetar i fshatit Maxhunaj, shkrime këto 
me përmbajtje të urrejtjes ndërfetare, nxitjes dhe thirrjeve për dhune.  
 
Liria e shprehjes është e drejtë themelore e garantuar me ligj, por ajo nuk mund të përdoret si 
justifikim për përhapjen e urrejtjes, diskriminimit apo nxitjes së dhunës. Shoqëria jonë është 
ndërtuar mbi vlerat e bashkëjetesës, respektit të ndërsjellë, tolerancës dhe harmonisë ndërmjet të 
gjithë qytetarëve. Çdo veprim që cenon këto vlera dëmton kohezionin shoqëror dhe interesin 
publik. 
 
Prandaj: 
 

1. Dënojmë fuqishëm çdo formë të gjuhës së urrejtjes, nxitjes së përçarjes dhe çdo deklaratë 
apo veprim që mund të nxisë intolerancë ose dhunë. 
 

2. Ftojmë organet kompetente të Republikës së Kosovës që, në përputhje me kompetencat e 
tyre, të trajtojnë çdo rast kur ekziston dyshimi për shkelje të ligjit dhe të ndërmarrin 
veprimet e nevojshme. 
 

3. U bëjmë thirrje të gjithë qytetarëve, institucioneve, organizatave dhe mediave që të 
kontribuojnë në ruajtjen e një klime të respektit, dialogut dhe bashkëjetesës, duke 
promovuar gjuhën e përgjegjshme dhe vlerat demokratike. 

Kuvendi i Komunës së Vushtrrisë mbetet i përkushtuar në mbrojtjen e të drejtave të njeriut, 
dinjitetit të çdo qytetari dhe forcimin e harmonisë e unitetit në komunitetin tonë. 
 
Kuvendi i Komunës së Vushtrrisë. 
 
Vushtrri, 
 
30 korrik 2026 
 
 
Mbledhja përfundoi në ora 13:20 
 
  Bastri Duraku                                                                              Melihate Basholli-Latifi 
                                                                                                                                                                               
_____________                                                                          _________________________        
Procesmbajtës                                                                           Kryesuese  e Kuvendit 
 
 
 
 
 
 
 
 
 
 
 
 
 






















































































































































































































































































































































































